
ገጽ 3 ገጽ 5 ገጽ 6 ገጽ 7 ገጽ 9

ኣብነታዊ ዑደት ብምኽንያት በዓል ናጽነት ኣብ ድሮ ናጽነት ስእላዊ መግለጺ በዓል ናጽነት. . .

ፕረዚደንት ሪፓብሊክ ግብጺ 
ዓብዱልፋታሕ ኣልሲሲ፡ ፕረዚደንት 
ህዝባዊት ሪፓብሊክ ቻይና ሺ ጂንፒንግ፡ 
ፕረዚደንት ፈደራላዊት ሪፓብሊክ ጀርመን 
ፍራንክ-ቫልተር ሽተይንመርን ጳጳስ ቫቲካን 
ፍራንሲስን፡ ብምኽንያት መበል 28 ዓመት 
ናጽነት ኤርትራ፡ ናብ ህዝብን መንግስትን 
ኤርትራ ናይ ‘ዮሃና’ መልእኽቲ ሰዲዶም።
እቶም መራሕቲ ኣብ መልእኽታቶም፡ 

ንፕረዚደንት ኢሳይያስ ኣፈወርቂ ምሉእ 
ጥዕና፡ ንኤርትራን ህዝባን ድማ ሰላምን 
ብልጽግናን ተመንዮም።
ፕረዚደንት ዓብዱልፋታሕ ኣልሲሲ፡ 

ናይ ‘ዮሃና’ መልእኽቲ 
መራሕቲ ሃገራት ይቕጽል

ንዓሚቚን ታሪኻውን ዝምድና ግብጺን 
ኤርትራን ብምጥቃስ፡ ነዚ ሓቀኛ መርኣያ 
ድልዱል ዝምድናታት ዝኾነ ሕውነታዊ 
ዝምድና፡ ኣብ ኩሉ መዳያት ብዝግበር 
ምትሕግጋዝ ንምድንፋዑ፡ ብወገን ሃገሩ ዘሎ 
ድልውነት ገሊጹ።   
ፕረዚደንት ሺ ጂንፒንግ ብወገኑ፡ 

ኤርትራ ኣብ ዝሓለፈ ናይ ናጽነት ዓመታት፡ 
ኣብ ቊጠባውን ማሕበራውን መዳያት 
ዘመዝገበቶ ገስጋስ፡ ኣብ’ዚ ሓድሽ መድረኽ 
ኣገዳሲ ኣበርክቶ ክህልዎ እምነቱ ገሊጹ። ሃገሩ 
ምስ ኤርትራ ዘለዋ ድልዱል ሕውነታዊ 
ዝምድና መሰረት ብምግባር፡ ምትሕብባራ 
ከም እተዕዝዝ ድማ ኣረጋጊጹ። 

ብሚኒስተር ጉዳያት ወጻኢ ኣቶ ዑስማን 
ሳልሕን ኣማኻሪ ፕረዚደንት ኣቶ የማነ 
ገብረኣብን ዝቘመ ላዕለዋይ ልኡኽ ኤርትራ፡ 
መልእኽቲ ፕረዚደንት ኢሳይያስ ኣፈወርቂ 
ናብ ኣቦ-መንበር መሰጋገሪ ወተሃደራዊ 
ባይቶ ሱዳን ጀነራል ዓብዱልፋታሕ 
ኣልቡርሃን ኣብጺሑ።
መልእኽቲ ፕረዚደንት ኢሳይያስ፡ 

ምሕዝነት ኤርትራ ንህዝብን ትካላትን 
ሱዳን ኣብቲ ንሰላም፡ ርግኣትን ምዕባለን 
ዝገብርዎ ዘለዉ ጉዕዞ ብምግላጽ፡ ህዝቢ 

ፕረዚደንት ኢሳይያስ ናብ ኣቦ-መንበር መሰጋገሪ 
ወተሃደራዊ ባይቶ ሱዳን መልእኽቲ ሰዲዱ

ሱዳን ንጉዳያቱ ባዕሉ ፍታሕ ከምዝረኽበሉ 
ጽኑዕ እምነት ኤርትራ  ዘረጋግጽ እዩ። 
ኣብ’ቲ ብ19 ግንቦት ኣብ ካርቱም 

ዝተኻየደ ርክብ፡ ጀነራል ዓብዱልፋታሕ 
ኣልቡርሃን፡ ንተበግሶ ኤርትራ ድሕሪ 
ምምስጋን፡ ብዛዕባ ህልው ምዕባለታት ሱዳን 
ንልኡኽ ኤርትራ መብርሂ ሂቡዎ።
ክልቲኦም ወገናት ብተወሳኺ፡ ዝምድና 

ኤርትራን ሱዳንን ናብ ንቡር ንምምላስ 
ዘለዎም ድልውነት ኣረጋጊጾም።
ላዕለዋይ ልኡኽ ኤርትራ ብዘይካ’ዚ፡ ምስ 

ምክትል ኣቦ-መንበር መሰጋገሪ ወተሃደራዊ 
ባይቶ ሱዳን ጀነራል መሓመድ ሓምዳን 
ደግሎ ተራኺቡ፡ ኣብ ክልተኣዊ ዝምድናን 
ሓባራዊ ኣገዳስነት ኣብ ዘለዎም ካልኦት 
ጉዳያትን ዘትዩ።
ኣብ’ቲ ርክብ፡ ጀነራል መሓመድ ሓምዳን፡ 

ንተገዳስነት መንግስቲ ኤርትራን ፕረዚደንት 
ኢሳይያስ ኣፈወርቂን ኣብ ጉዳያት ሱዳን 
ብሓፈሻ ድሕሪ ምምጓስ፡ እዚ ዑደት’ዚ ኣብ 
ዝምድና ኤርትራን ሱዳንን ሓድሽ ምዕራፍ 
ከምዝኸፍት ጽኑዕ እምነቱ ገሊጹ። 

ኣብ ሱዳን ዝነብሩ ኤርትራውያን፡ 
“ጽንዓት ብጽንዓት ንልምዓት” ብዝብል 
ቴማ፡ በዓል ናጽነት ሃገሮም ብ17 ግንቦት 
ብልዑል መዓርግ ጸምቢሎም።
ኣብ ካርቱም ኣብ ዝተኻየደ፡ ብርክት 

ዝበሉ ኤርትራውያን፡ ሰበ-ስልጣን 
መንግስቲ ሱዳንን ዕድመ ዝተገብረሎም 
ዲፕሎማሰኛታትን ካልኦትን ዝተረኽቡሉ 
ጽምብል፡ ፈጻሚ ጉዳያት ኤምባሲ ኤርትራ 
ኣቶ ኢብራሂም እድሪስ፡ ናይ ሎሚ ዓመት 
ጽምብል፡ ህዝብን መንግስትን ኤርትራ 
ፍረ ጽንዓቶምን ሓያል መኸተኦምን 
ኣብ ዝሓፈሱሉን ዓበይቲ ዲፕሎማስያዊ 
ዓወታት ኣብ ዝተጐናጸፉሉን ይበዓል 
ምህላዉ ጠቒሱ፡ ሽርክነታዊ ጽምዶን 

ኤርትራውያን ኣብ ሱዳን - በዓል ናጽነቶም 
ጸምቢሎም

ምትሕግጋዝን ዞባ ቀርኒ ኣፍሪቃ ንምዕባይን 
ርግኣት ዝሰፈኖ ጎዶቦ ንምህናጽን ዝተጀመረ 
ጒዕዞ፡ ብዝለዓለ ደረጃ ይስራሓሉ ከምዘሎ 
ኣብሪሁ።
ጽምብል ናጽነት፡ ኪኖ’ቲ ደስታን ድግስን፡ 

ዝተሰከምናዮ ሕድሪ ሰማእታት ብምዝካር፡ 
መብጽዓና ንቕያ ልምዓትን መኸተን 
እነሐድሰሉ ኣጋጣሚ ምዃኑ ዝጠቐሰ 
ኣቶ ኢብራሂም፡ “ሕጂ’ውን፡ ናይ ጽንዓት 
ጒዕዞና ብጽንዓት ተደሪዑ፡ ኣብ ልምዓት 
ተኣምር ከምዝሰርሕ፡ ድሮ ተጀማሚሩ ዘሎ 
ጕሉሕ መርኣያ እዩ” ክብል ገሊጹ።
ወኪል ወተሃደራዊ መሰጋገሪ ባይቶ 

ሱዳን ጀነራል ኢብራሂም ጃብር፡ ንህዝብን 
መንግስትን ኤርትራ ዮሃና ድሕሪ ምባል፡ 

ነዊሕ ታሪኽን ምትእስሳርን ዘለዎ ዝምድና 
ክልቲኡ ሓው ህዝብታት፡ ኣብ ድልዱል 
ሰረት ዝተሃንጸ ብምዃኑ፡ ኩሉ-መዳያዊ 
ዝምድናታት ናብ ዝለዓለ ደረጃ ንምብጽሑ 
ከምዝሰርሑ ኣረጋጊጹ።
ተሳተፍቲ ብወገኖም፡ ናይ ሎሚ ዓመት 

ጽምብል፡ ንዕብየትን ምዕባለን ኤርትራ ዓጊቱ 
ዝጸንሐ መዋእል ተጻብኦታት ተቐንጢጡ፡ 
ሓራ መስመር ኤርትራ ኣብ ዝተዀለዓሉ 
ትስፉው መድረኽ ይበዓል ምህላዉ፡ ዕዙዝ 
ከምዝገብሮ ገሊጾም።
እቲ ጽምብል፡ ብባህላዊ መደብ፡ 

ከምኡ’ውን ንታሪኽ ከተማ ኣስመራን 
ሓቚፋቶ ዘላ ብርቂ ቅዲ ህንጻታትን 
ዘንጸባርቕ ስእላዊ ምርኢት ደሚቑ ነይሩ።

ኣብ ንኡስ ዞባ ኣፍዓበት፡ ዓሶ ንምክልኻል 
ብዝተኻየደ ጻዕሪ፡ ኣብዚ ዓመት’ዚ ተርእዮ’ቲ 
ሕማም ከምዘንቈልቈለ ተሓቢሩ። 
ኩነታት’ቲ ሕማም ንምግምጋም ኣብ 

ዝተኻየደ ርክብ፡ መዲካል ዳይረክተር 
ሆስፒታል ኣፍዓበት፡ ነርስ ኣስራት ኣሚነ፡ 
ኣብ ከተማ ኣፍዓበት ካብ ዝተመርመሩ 
816 ሰባት - እቶም 58 ሰባት፡ ብኣጋር 
ሓካይም ካብ ዝተመርመሩ 125 ድማ - 9 
ጥራይ ሕማም ዓሶ ከምዝጸንሖም ገሊጹ።
ተሳተፍቲ፡ ኣብ ተራን ሓላፍነትን 

ሕብረተ-ሰብ፡ ኮሚተ ጥዕና ዓዲ፡ ትካላት 

ኣብ ን/ዞ/ኣፍዓበት ተርእዮ 
ሕማም ዓሶ ነክዩ

ጥዕና፡ ኣመሓደርቲ ከባቢን ኣጋር 
ሓካይምን - ኣብ ምግታእ’ቲ ሕማም 
ድሕሪ ምዝታይ፡ ግቡእ ምክትታልን 
ተሓታትነትን ዘለዎ ዕማም ክስራሕ 
ተረዳዲኦም።
ኣካያዲ ስራሕ ምምሕዳር ንኡስ ዞባ 

ኣፍዓበት፡ ኣቶ ኣብርሃም ፍስሃየ፡ ሕማም 
ዓሶ ንምጥፋእ ጽሬት ከባቢ ክወሓስ 
ብምዝኽኻር፡ ከምቲ ናይ ከተማ ኣፍዓበት፡ 
ኣብ ኩለን ምምሕዳራት ከባቢ ሰሙናዊ 
ናይ ጽሬት ወፈራታት ክካየድ ምዃኑ 
ገሊጹ።  

ውድድራት ባድሚንቶንን 
ተኒስ . . .

ብዘይካ ሰኑይ መዓልታዊ እትሕተም ጋዜጣ

ኤደን ሃብተኣብ
ሳምራዊት መለስ

ለይ-ኣውት

ሊድያ ስልጣን

ዋና ኣሰናዳኢ  
ኣስፍሃ ተኽለማርያም

ቍ.ስ 116266 / 201820(2220)

ቦርድ ምስንዳእ  
ብርሃነ ምሕረትኣብ
ዮሴፍ ሃይለማርያም

ምሉእብርሃን ሃብተገብርኤል
ኤርምያስ ገብረልዑል

ሺሃብ ኣርኣያ
ቍ.ስ 201820 (2214) 

ፋክስ። 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ. 200454-07121322

ምልክታ 
ቍ.ስ. 125013 - ቍ.ሳ.ጶ. 1284

ሰማያዊት ሓይለኣብ
ቤቴሌሄም ታደሰ

ጉጅለ ባህሊ ቻይና ምርኢት ኣቕሪባ
ጉጅለ ናይጂንግ ናይ ቻይና፡ ብ19 

ግንቦት ኣብ ኣዳራሽ ሲነማ ሮማ - ኣስመራ 
ምርኢት ኣቕሪባ።
ኣብ’ቲ ሰበ-ስልጣን መንግስቲ፡ 

ኣምባሳደር ህዝባዊት ሪፓብሊክ ቻይና 
ኣብ ኤርትራ፡ ዲፕሎማሰኛታትን ዕዱማት 
ኣጋይሽን ዝተረኽቡሉ ኣጋጣሚ፡ ንባህሊ 
ህዝብታት ቻይና ዘንጸባርቕ ስነ-ጥበባዊ 
ዕዮን ኣዘናጋዒ ትሕዝቶን ቀሪቡ።
እቲ ምርኢት፡ ብምትሕብባር ኮሚሽን 

ባህልን ስፖርትን ኤርትራን ኤምባሲ 
ህዝባዊት ሪፓብሊክ ቻይና ኣብ ኤርትራን 
ዝተወደበ እዩ።  
ብ17 ግንቦት ምሸት ድማ፡ ምሩጻት 

ጉጅለታት ባህሊ፡ ድምጻውያንን ተላሃይትን 
ዝተሳተፍዎ ሙዚቃዊ ምርኢት - ኮንሰርት፡ 
ኣብ ሜዳ ባሕቲ-መስከረም ቀሪቡ።
ብያታዊ መሳርሒታት ሙዚቃን 

ትልሂትን እትፍለጥ ጉጅለ ባህሊ ‘ቦባ’ን 
ጉጅለ ባህሊ ‘ዋልታ’ ናይ ሚኒስትሪ 
ምክልኻልን፡ ብጉጅለ ትልሂት ኣድማስ 
ተሰንዮም፡ ንኣስታት ሰለስተ ሰዓታት 
ዝቐጸለ - ንባህላዊ ብዙሕነትናን ታሪኽናን 
ዘንጸባርቕ ትሕዝቶ ኣአንጊዶም።

ኣብ ሕቡራት መንግስታት ኣመሪካን 
ጀርመንን ዝነብሩ ኤርትራውያን፡ 
ዝተፈላለዩ መሰናድኦታት ብምድላው፡ 
መበል 28 ዓመት ናጽነት ሃገሮም 
ጸምቢሎም።
ኣብ ዴንቨር - ኮሎራዶ ዝነብሩ 

ዜጋታት፡ “ጽንዓት ብጽንዓት ንልምዓት” 
ብዝብል መሪሕ ቴማ ኣብ ዘካየድዎ 
ብድሙቕ ህዝባዊ ጓይላ ዝተሰነየ 
ጽምብል፡ ሕድሪ ሰማእታት ብልምዓት 
ንምትግባር ድልውነቶም ኣረጋጊጾም።
ማሕበረ-ኮም ኤርትራውያን ነበርቲ 

ከተማ ኒው-ኦርሊንስ ኣብ ዝወደብዎ 
ተመሳሳሊ ጽምብል፡ ምምሕዳር’ታ ከተማ 
‘24 ግንቦት’ ዓመት መጸ መዓልቲ ናጽነት 
ኤርትራ ተባሂላ ክትክበር ብዝወሰኖ 

በዓል ናጽነት ኣብ ወጻኢ፡ ብልዑል 
መዓርግ ይጽምበል ኣሎ

ኣካል መደባት ጽምብል ናጽነት ዝኾነ 
ካርኒቫል ዞባ ማእከል፡ ንዝተሰግረ መሪር 
መዋእል ቃልስን ምኽባር ልኡላውነትን፡ 
ከምኡ’ውን ተኣትዩ ንዘሎ ሓድሽ 
መድረኽ ብዘንጸባርቕ መልክዕ ተዳልዩ 
ከምዘሎ ተገሊጹ።
ኣቦ-መንበር ሽማግለ በዓላት ዞባ ማእከል፡ 

ካርኒቫል ዞባ ማእከል ምድላዋቱ 
ኣጻፊፉ

ኣቶ እንድርያስ ኣስመሮም፡ ኣብ ናይ 
ሎሚ ዓመት ምርኢት ካርኒቫል፡ 13 
ንኡሳን ዞባታትን ሰለስተ ትካላት 
መንግስትን ከምዝሳተፋ፡ ድሮ ድማ 
ምድላዋተን ከምዘጻፈፋ ሓቢሩ።
“ቃልሲ ህዝቢ ኤርትራ፡ ንሓርነት 

ናይ ሎሚን መጻኢን ወለዶታት 
እዩ” ዝበለ ኣቶ እንድርያስ፡ ናይ 
ሎሚ ዓመት ትሕዝቶ ካርኒቫል፡ 
ንኽብሪ ልኡላውነት ዝነበረ መኸተ 
ዘዘኻኽር፡ ከምኡ’ውን ካብ ግዜ 
ረፈረንዱም ክሳብ’ዚ በጺሕናዮ 
ዘሎና ናይ ሰላም ሃዋሁ ዘንጸባርቕ 
- ሰንሰለታዊ ምርኢት ሓቚፉ 
ከምዘሎ ኣረዲኡ።
ረቡዕ 22 ግንቦት ኣብ ጎደናታት 

ሰማእታትን ሓርነትን ዝቐርብ ምርኢት 
ካርኒቫል፡ ብምኽንያት ጾም ሮሞዳን ናይ 
ግዜ ምቅይያር ተገይሩሉ ከምዘሎ፡ ስለ’ዚ 
ድማ ካብ ሰዓት 3፡30 ድሕሪ ቐትሪ 
ክሳብ ሰዓት 6:00 ምሸት ከምዝካየድ ኣቶ 
እንድርያስ ገሊጹ።

መሰረት፡ ባንዴራ ኤርትራ ኣብ ህንጻ’ቲ 
ምምሕዳር ከም እተንብልበል ብምግባሩ 
ተወሳኺ ድምቀት ከም ዝሃቦም 
ተፈሊጡ።
ኤርትራውያን ነበርቲ ማንሃይም 

- ጀርመን ዝወደብዎ ጽምብል ድማ፡ 
ንህጻናት፡ መንእሰያትን ዓበይትን 
ብዘሳትፍ መሰናድኦታት ኣድሚቖምዎ 
ውዒሎም።
ብኻልእ ወገን፡ ኣምባሳደር ኤርትራ 

ኣብ ኤውሮጳዊ ሕብረት ኣቶ ነጋሲ ካሳ፡ 
ብ11ን 12ን ግንቦት፡ ንኤርትራውያን 
ነበርቲ ከተማታት ሮተርዳምን 
ኣምስተርዳምን - ሆላንድ፡ ኣብ ህልው 
ኩነታት ሃገር ዘተኰረ ሰሚናራት 
ኣካይዱ። 

ኣብ ዞባ ደቡብ፡ ጽምብል ናጽነት 
ንምምዕራግ ክካየድ ዝጸንሐ ምድላዋት 
ተጻፊፉ -መደባት ከም ዝጀመረ፡ ሽማግለ 
በዓላት ናይ’ቲ ዞባ ሓቢሩ።
እቲ መደባት፡ ስነ-ጥበባውን ስፖርታውን 

መሰናድኦታት፡ ብደረጃ ምምሕዳራት 
ከባቢ ዝካየድ ንጥፈታት፡ ኮማዊ ዳሳትን 
ካርኒቫልን ከምዘጠቓልል፡ ኣባል’ቲ ሽማግለ 
መንእሰይ ግርማይ ገብሩ ሓቢሩ።

ኣብ ዞባ ደቡብ፡ መደባት ጽምብል ናጽነት ተጀሚሩ
ጉጅለታት ባህሊ ሓይልታት ምክልኻልን 

ጉጅለ ባህሊ ዞባ ደቡብን ኣብ ዝተፈላለየ 
ከባቢታት ምርኢት ከቕርባ ጀሚረን 
ምህላወን፡ ስፖርታዊ ውድድራት እውን 
ይቕጽል ከምዘሎ ገሊጹ። 
ኣብ ከተማ መንደፈራን ካልኦት 

ከተማታትን ዞባ ደቡብ፡ ካብ 15 ግንቦት 
ጀሚሩ ናይ ምሽላም ጐደናታትን 
ትካላትን ንጥፈታት ከምእተሰላሰለ፡ ህዝባዊ 

ጽምብላት ብደረጃ ንኡሳን ዞባታት ካብ 20 
ክሳብ 24 ግንቦት ከምዘካይዳ ኣብሪሁ።
ብ22 ግንቦት ብደረጃ ዞባ ኣብ ስታድዩም 

መንደፈራ ኣብ ዝካየድ ወግዓዊ ጽምብል፡ 
ልዕሊ 500 ተመሃሮ ዝሳተፉዎ ምርኢት 
ክላስተኒክስ፡ ባህላዊ መሰናድኦታት፡ 
ከምኡ’ውን ብጓይላ ዝተሰነየ ትልሂት 
ክቐርብ ምዃኑ መንእሰይ ግርማይ ገብሩ 
ኣረዲኡ። 

ኣብ ንኡስ ዞባ ሓጋዝ፡ ኣፍልጦ ህዝቢ ኣብ 
ሕጊ ንምብራኽ ዝውደብ ኣስተምህሮታት፡ 
ኣብ ምክልኻልን ምቁጽጻርን ገበናት ጽቡቕ 
ውጽኢት ይርከቦ ከምዘሎ፡ ኣዛዚ መደበር 
ፖሊስ’ቲ ንኡስ ዞባ ተለንተ ዛይድ ተስፋዝጊ 
ሓቢሩ።
ካብ 2 ክሳብ 13 ግንቦት ምስ ነበርቲ - 

በብከባቢኡን በብትካሉን ኣብ ዝገበሮ ርክባት፡ 
ተለንተ ዛይድ፡ ዝወሃብ ኣስተምህሮ ኣብ ግብሪ 
ይውዕል ስለዘሎ፡ ተርእዮ ገበናትን በደላትን 
ከምዝነከየ ብምጥቃስ፡ ብህዝቢ ዝተመርጹ 
215 ኮማዊ ፖሊስ እውን ልዑል ኣስተዋጽኦ 
ይገብሩ ከምዘለዉ ኣረዲኡ።
ንዝበለጸ ውጽኢት፡ ሕብረተሰብ ኣብ 

ን/ዞ/ሓጋዝ - ኣፍልጦ ህዝቢ ኣብ ሕጊ ይብርኽ
ምክትታል ደቁ ክዓትብ ብምዝኽኻር፡ ካብ 
ዓይኒ ህዝቢ ዝኽወል ገበን ስለዘየለ፡ ነበርቲ 
ምስ ፖሊስ ዝገብርዎ ምትሕብባር ከዕዝዙ 
ተላብዩ።
ሓላፊ መርመራ ገበን ምክትል ተለንቲ 

ተኽለ ሓጐስን ሓላፊ ምክልኻል ገበን  
ሰርጌንት ሰመረ ተወልደብርሃንን እውን፡ 
ኣብ ተራ ባህልን ክብርታትን ሕብረተሰብ 
ኣብ ምክልኻል በደላትን ገበናትን ዘተኰረ 
መብርሂ ሂቦም። 

ኣብ ንኡስ ዞባ መንሱራ ዝተኸፍተ 
መደብ ትምህርቲ ንዓበይቲ፡ ብዝተፈላለየ 
ጸገማት ናይ ትምህርቲ ግዜኦም ዝሓለፈ 
ዜጋታት፡ መሃይምነት ከጥፍኡን ኪኖኡ 
ክስጒሙን ልዑል ኣስተዋጽኦ ይገብር 
ከምዘሎ ተሓቢሩ።
ሱፐርቫይዘር ኣብያተ-ትምህርቲ ናይቲ 

ንኡስ ዞባ፡ መምህር ኣድም መሓመድ-
ዓሊ፡ በቲ ኣብ 30 ነቑጣታት ዝወሃብ ዘሎ 
መደብ፡ ዛጊት ብመደብ ‘ዓረዮት’ ክሳብ 
3ይ ክፍሊ ዝበጽሑ ቈልዑ፡ ብመደብ 
ትምህርቲ ንዓበይቲ ድማ፡ ክሳብ 7ይ ክፍሊ 

መንሱራ - መደብ ትምህርቲ 
ንዓበይቲ ውጽኢት ሂቡ

ኣመሓዳሪ ዞባ ዓንሰባ ኣቶ ዓሊ 
ማሕሙድ፡ ምስ ነበርቲ ንኡስ ዞባ ሓጋዝ 
ኣብ ዝገበሮ ዘተ፡ ሽግር ማይ ሓጋዝ 
ንምቅላል ስጒምቲ ከምዝውሰድ ገሊጹ።
ኣብ ሓጋዝ ተኸሲቱ ዘሎ ሽግር ዝስተ 

ማይ ንምፍታሕ፡ ኣብ ቀረባ እዋን ኣብ 
ዳዕሮታይ ዒላታት ክኰዓታ መደብ 
ከምዘሎ ሓቢሩ። ብሰፊሕ ኮማዊ ተሳትፎ 
ኣብ ዝትግበሩ ፕሮጀክትታት ልምዓት 
እውን መብርሂ ሂቡ።
ተሳተፍቲ፡ ሽግር ማይ መሰረታዊ ፍታሕ 

ክረክብ፡ ተወሰኽቲ ዲጋታትን ራህያታትን 

ዓንሰባ - ጸገም ማይ ሓጋዝ 
ፍታሕ ይናደየሉ

ዝበጽሑ ዓበይቲ ከምዘለዉ ኣረዲኡ።
ተሳታፍነት ደቂ-ኣንስትዮ ኣብ መደብ 

ትምህርቲ ንዓበይቲ ዝምስገን ምዃኑ፡ 
ኣካዳሚያዊ ብቕዓተን ኣበሪኸን ክሳብ 
ማእከላይ ደረጃ ዝበጽሓ’ሞ - ንካልኦት 
መሃይምነት ኣብ ምጥፋእ ዝተሓጋገዛ 
ከምዘለዋ  እውን ገሊጹ።
ኣብ ንኡስ ዞባ መንሱራ፡ 1754 ኣብ 

መደብ ትምህርቲ ንዓበይቲ፡ 321 ድማ 
ኣብ መደብ ‘ዓረዮት’ ትምህርቶም 
ዝከታተሉ ከምዘለዉ፡ ሰነዳት ቤት-ጽሕፈት 
ትምህርቲ ናይቲ ንኡስ ዞባ ይሕብሩ። 

ክስራሓ፡ ንመንበሪ ዝኸውን መሬት 
ክዕደል፡ ከምኡ’ውን ኣብ ምዕዳል ዝስተ 
ማይ ዝተዋፈራ ቦጣት ዘኽፍላኦ ዋጋ 
ምቊጽጻር ክግበረሉ ዝብሉ ርእይቶታት 
ኣቕሪቦም።
ኣብዚ ግዜ’ዚ ጸገም ማይ ምኽሳቱ፡ 

ካብ’ተን ክጥቀሙለን ዝጸንሑ 5 ዒላታት 
እተን 3 ስለዝነጸፋ እዩ። እተን ኣብ 
ዳዕሮታይ ክኳዓታ መደብ ወጺኡለን 
ዘሎ ክልተ ዒላታት ድማ፡ እቲ መስርሕ 
ኣብ ዝሓጸረ እዋን ክጅመር ምዃኑ 
ተፈሊጡ።  

ኣገደስቲ ቴሌፎናት
ሆስፒታል ሓሊበት

18 54 00
ሆስፒታል ኦሮታ
20 19 17

ፖሊስ ኤርትራ
12 77 99

ኮርፖሬሽን ኤለትሪክ
ሲቲ

12 22 22
ፋርማችያ ቁ. 1

127565
መጥፋእቲ ሓዊ

202099
ማሕበር ቀይሕ መስቀል

154633

ስ/
ኣ
ኽ
ሊ
ሉ

ዘ
ር
እ
ዝ
ጊ

ምልክት ሰናይ ምንዮቶም ንነፍሲ-
ወከፎም ብኣስመራ ፍላወርስ 
ዝተበርከተ ፍዮሪ ብምሃብን ባላንቺና 
ብምእሳርን፡ “ምሕረት የውርደልኩም” 
ኢሎሞም። እዚ ብዲዛይነራትን 
ሞዴላትን ኤርትራ ዝተወስደ ንመንፈስ 
ሕሙማት ዘበራትዕ ሰናይ ሕልና’ዚ፡ 
ኣብ ሞራል ተሓከምቲ ዓቢ ተስፋን 
ኒሕን ዘስረጸ ምንባሩ ከኣ፡ ሓላፊ ክፍሊ 
መጥባሕቲ ዶ/ር ዮሴፍ ዮውሃንስ፡ 
ኣመሓዳሪ ናይ’ቲ ሆስፒታል ኣቶ 
ደበሳይ ሓየሎም፡ ከምኡ’ውን ነቶም 
ሕሙማት ዝኣልያ ነርሳት፡ ኣድናቖት 
ብዝተሓወሶ ስምዒት ገሊጾሙልና። 
እዚ ንሕሙማት ዘበራትዕን ንባህልናን 
ክብርታትን ዘጕልሕን ቅዱስ ተበግሶ፡ 
ካልኦት ክስዕብዎ ድማ ተላብዮም።
ኣብ’ቲ ኣጋጣሚ፡ ብወከልቲ ናይቶም 

በጻሕቲ፡ ንቐጽሪ ሆስፒታል ሓሊበት 
ናብ ሓምላይ ንምቕያሩ ዝዓለመ፡ 
ፈልሲ ቱፋሕ (ሜለ) ነቲ ሆስፒታል 
ተበርኪቱ። ቀጽሪ ሆስፒታል ሓሊበት 
ዝተፈላለዩ ናይ ፍሩታታትን ካልእን 
ፈልሲታት ብምትካል ናብ ሓምላይ 
እንተደኣ ተቐዪሩ፡ ሕሙማት 
ክዘናግዑሉ፡ እናተዘናግዑ ድማ ማይ 
ከስትይዎን ሞራሎም ከሐድሱን 
ስለዝገብር፡ ምምሕዳር ሓሊበት ምስ 
ተመሳሰልቲ መሻርኽቲን ግዱሳት 
ዜጋታትን እናተሓባበረ ፈልሲ ናይ 
ምትካል ተበግሶ ክደፍኣሉ ኣገዳሲ’ዩ። 

‘ጽንዓት፡ ብጽንዓት ንልምዓት’ 
ብዝብል ዓቢዪ ጭርሖ፡ ንኣበዓዕላ 
ናጽነት ንምድማቕ ብርክት ዝበሉ 
መደባትን ንጥፈታትን ይካየዱ 
ከምዘለዉ ይፍለጥ። እዞም መደባትን 
ንጥፈታትን እዚኣቶም፡ ነቲ በዓል 
ድምቀት ዝውስኹን ፍናንን መንፈስን 

ኵሉ ኤርትራዊ ዘበርኹን ስለዝዀኑ፡ 
ብዝግባእ ክንከታተሎምን ክንጽንበሮምን 
ይግባእ። እዞም ዝተፈላለየ መልእኽቲ 
ሓቚፎም ብምዕሩግ  ኣወዳድባ 
ተዳልዮም መበል 28 ዓመት በዓል 
ናጽነት ንምድማቕ ዝካየዱ ዘለዎ 
መደባት፡ ኣብ ህዝቢ ንቕሓት ዝፈጥሩ 
ኰይኖም’ዮም ዝቕጽሉ ዘለዉ። 
ዕለት 18 ግንቦት፡ ኣህጉራዊ መዓልቲ 

ቱሪዝም’ዩ። ብ‘ሃኮል ዲዛይነራት 
ኤርትራ’ ዝፍለጡ ጕጅለ ዲዛይነራት 
ኤርትራ ድማ፡ ብምኽንያት መዓልቲ 
ቱሪዝምን በዓል ናጽነትን ብ18 
ግንቦት፡ ኣብ ዝተፈላለዩ ታሪኻውን 
ቱሪዝማዊን ቦታታት ዞባ ማእከል 
ዑደት ኣካዪዶም ነይሮም። እቲ ዑደት 
ብምውህሃድ ሚኒስትሪ ዜና፡ ሃኮል 
ዲዛይነራት ኤርትራን ኦኣሲስ ወኪል 
ጕዕዞን ዝተሰላሰለ ኰይኑ፡ ሰላሳ ዝዀኑ 
ዓበይትን ናእሽቱን ዲዛይነራትን 
ሞዴላትን ዝተሳተፉዎ’ዩ። ብጆሜትራ 
ጴጥሮስ ስብሓት፡ ሰራሕተኛ ኣስመራ 
ሄሪተጅ ፕሮጀክት ተመሪሖም ከኣ፡ 
ኣብ ዝተፈላለዩ ቦታታት ብምጻሕ 
መብርሂ ተዋሂቡዎም። 
ኣብ’ቲ ኣስታት 27 ሚልዮን 

ዓመታት ዝገበረ ኣሰር ሂወት ዓቂቡ 
ዝርከብ ሃገራዊ ቤተ-መዘክር ኤርትራ 
ምስ በጽሑ፡ ብመንእሰይ ምሕረትኣብ 
ተኽላይ’ዩ መብርሂ ተዋሂቡዎም። 
መንእሰይ ምሕረትኣብ ብስነ-ጥንትን 

ኣብነታዊ ዑደት ብምኽንያት በዓል ናጽነትዮሴፍ ሃይለማርያም

ስነ-ሰብን ብቐዳማይ ዲግሪ ዝተመረቐ 
ኰይኑ፡ ሃገራዊ ቤተ-መዘክር ኤርትራ 
ዓቚሩዎ ንዘሎ፡ ኣሰር ሂወት፡ ቀጸላታት 
ስነ-ጥንታዊ ኣሰራት፡ ኣብ ከተማ 
ኣስመራን ከባቢኣን ዝነበረ ስልጣነ 
ዝገልጽ ታሪኻዊ ቦታታት፡ ኣብ እዋን 
መግዛእቲ ጥልያን ዝነበረ ንእንስሳታትን 
ኣግራብን ዝምልከት ባህርያዊ ትሕዝቶ 
ኤርትራ፡ ሃማኖታዊ ርኽበታትን 
ታሪኽን ኤርትራ ኣብ እዋን ማእከላይ 
ዘመን፡ ኣብ ኵለን ብሄራት ኤርትራ 
ዝርከብ ባህላዊ ንጥፈታት፡ ሓድጊ 
ሓይልታት ገዛእቲ ጥልያን፡ እንግሊዝ፡ 
ሃጸይ ሃይለስላሴን ስርዓት ደርግን ሓደ 
ድሕሪ ሓደ ነቶም በጻሕቲ ገሊጹሎምን 
ንዘቕረቡዎ ሕቶታት መሊሱሎምን። 
ኣብ ሃገራዊ ቤተ-መዘክር ኤርትራ 

ንጽንዓትን ተወፋይነትን ተጋዳላይን 
ህዝብን ኣብ እዋን ብረታዊ ቃልሲ 
ህዝቢ ኤርትራ ዝገልጹ ብስዉኣትን 
ህሉዋትን ተጋደልቲ ስነ-ጥበባውያን 
ዝተሳእሉ ብርክት ዝበሉ ቅብኣታት 
ኣለዉ። ስነ-ጥበበዊ ሃይለ በርሀ ድማ፡ 
ብዛዕባቶም ቅብኣታት ዝርዝራዊ 
መግለጺ ኣቕሪቡሎም። ስነ-ጥበባዊ 
ሃይለ በርሀ ሓደ ካብ መስራቲ ሃገራዊ 
ቤተ-መዘክር ኤርትራ ኰይኑ፡ ኣብ 
ሜዳ ዝተሳእሉ ቅብኣታትን ካልኦት 
ስነ-ጥበባዊ ፍርያትን፡ ከም ኣካል ብረት 
ተወሲዶም ባህሊ ብሄራት ኤርትራ 
ዝዕቅቡ፡ ጅግንነትን መነባብሮን 
ተጋዳላይ ዘንጸባርቑ፡ ተራን ኣበርክቶን 
ህዝቢ ዘጕልሑ፡ በሰላ ኵናትን ኣብ 
ህዝቢ ዝወርድ ዝነበረ ግፍዕን ዝገልጹ፡ 
ቅርጺ መሬት ኤርትራ ዘርእዩ ስለዝዀነ፡ 
ከም መነቓቕሒ፡ መፍለጥን መወከስን 
ስለዝጠቕሙ፡ ህዝቢ ክፈልጦምን 
ከስተማቕሮምን ከምዝግባእ ገሊጹዎም። 
ዲዛይነራትን ሞዴላትን ኤርትራ ድማ፡ 
ፈለምቲ ናይ ከምዚ ዓይነት ተበግሶ 
ብምዃን ናብ ሃገራዊ ቤተ-መዘክር 
ብምምጻእ ታሪኾም ንኽፈልጡ 
ንዝወሰዱዎ ተበግሶ ብምንኣድ፡ ካልኦት 
ዜጋታት’ውን ተመሳሳሊ ስጕምቲ 
ክወስዱ ጸዊዑ።
ብድሕሪ’ቲ ኣስታት ሓደ ሰዓትን 

ፈረቓን ዝወሰደ ዑደት ኣብ ሃገራዊ 
ቤተ-መዘክር ኤርትራ፡ ጕዕዞ ናብ 
ሆስፒታል ሓሊበት’ዩ ኰይኑ። ነቶም 
ኣብ ክፍሊ ህጹጽ ረዲኤት ናይ’ቲ 
ሆስፒታል ዘለዉ ሕሙማት ከኣ፡ 
ብኣጋጣሚ በዓል ናጽነት ኤርትራ፡ 

ብድሕሪ’ዚ፡ እቶም ዑደት ዘካየዱ 
ዲዛይነራትን ሞዴላትን፡ ናብ’ታ ኣብ 
1938 ዝተሰርሐት ቀዳመይቲ መናፈሻ 
ማይ ጃሕጃሕ’ዮም ኣምሪሖም። 
ብዛዕባኣ ዝምልከት ከኣ፡ ብጆሜትራ 
ጴጥሮስ መግለጺ ተዋሂቡዎምን 
ናይ ሓባር ስእሊ ወሲዶምን። ኣብ 
ናይ ድሕሪ  ቐትሪ መደቦም ከኣ፡  
ፊያታሌሮ፡ ባር ዚሊ፡ ሲነማታት ሮማን 
ኣዝመራን፡ ካቴድራለ፡ መስጊድ 
ጃምዕ ኩላፋ ኣራሺዲን፡ ጨርሒ፡ 
ቤት ገርግሽን ድርፎን በጺሖም። 
ብጆሜትራ ጴጥሮስን ካልኦት ኣብ’ቲ 
ዝበጽሑዎ ቦታታት ዝጸንሑዎም 
ሞያውያንን ከኣ፡ ታሪኾምን 
መንነቶምን ንኽፈልጡ ከምኡ ድማ 
ኣብ ምዕቃቡን ምጕልሑን ክጻወትዎ 
ዘለዎም ተራን ኣበርክቶን ዝሕግዞም 
መግለጺ ተዋሂቡዎም። 
ብዛዕባ’ቲ ዑደት፡ ንገለ ካብቶም 

ዲዛይነራትን ሞዴላትን ተወኪስናዮም 
ነይርና።  
ፈለማ ስምዒቱ ዘካፈለና ዲዛይነር 

ነጋሲ ሃብተጽዮን’ዩ። ዲዛይነር ነጋሲ፡ 
እቲ ዑደት ብዅሉ መለክዒ ዕዉትን 
ንበዓል ናጽነት ዘድምቕን ምንባሩ 
ብምግላጽ፡ ዘቤታዊ ቱሪዝም ንኽካየድ 
ዘተባብዕን ዘነቓቕሕን ከምዝዀነ 
ሓቢሩ። ንሱ ወሲኹ፡ እቲ ዑደት፡ 
ብቐዳማይ ደረጃ ነቶም ኣብ ከተማ 
ኣስመራ እናነበሩ፡ ግን ከኣ ንከተማ 
ኣስመራን ሓቚፋቶ ዘላ ኣደናቒ 
ታሪኽን ውቃበን ዘይፈልጡን ክሳብ 
ሕጂ ዘየስተውዓልዎን ዜጋታት፡ ኣብ 
ከባቢኦም ዘሎ ነገራት ክድህስሱ 
መልእኽቲ ምትሕልላፍ፡ ብኻልኣይ 
ደረጃ ድማ፡ ከተማ ኣስመራ እትውንኖ 
ሰላም፡ ዓሚቝ ታሪኽ፡ ተባሃጊ ክሊማ፡
ድንቂ ኣርቲዴኮ ወዘተ፡ ካልኦት 
ከምዝፈልጡዎ ንምግባር ዝዓለመ 
ምዃኑ ሓቢሩ። ብዘይካ’ዚ እቲ ዑደት፡ 
ከም ዲዛይነራት መጠን፡ ባህላዊ 
ኣለባብሳ ብሄራት ኤርትራ ብዘመናዊ 
ቅዲን ፈጠራውነትን ብምቕራብ 
ንታሪኽን ባህልን ብዝውክል መንገዲ 
ከዳልውዎ ዝድርኽ ምንባሩ ኣረዲኡ። 
ንሳቶም ነቲ ዑደት ብጽሞናን ብልዑል 
ተገዳስነትን ስለዝተኸታተልዎ፡ ኣብ 
ሞያኦም ዝሕግዞም ግንዛበን ንቕሓትን 
ክቐስሙ ከምዝሓገዞም’ውን ኣብሪሁ።

ካብ ኣወሃሃድቲ ናይቲ መደብ 
ኣቶ ፍጹም ኣምሃ ድማ፡ “ዕላማ’ቲ 
ዑደት ብቐንዱ በዓል ናጽነት 
ንምድማቕን ሕሙማትን ጽጉማትን 
ወገናት ክንሕግዞምን ክንበጽሖምን 
ከምዘለና ንምሕባር’ዩ። ብተወሳኺ፡ 
ጸጋታትና (Resources) ኣወሃሂድና፡ 
ብመንገዲ ዘቤታዊ ቱሪዝም ቊጠባዊ 
ምንቅስቓሳትናን ኣታዊታትናን 
ከነሐይል ከምእንኽእል ንምግላጽ’ዩ።  
ከምኡ’ውን ኣብ ምዕቃብ ባህልና፡ 
ታሪኽና፡ ውርሻናን ማሕበራዊ 
ክብርታትናን ክንነቅሕን ከምዘለና 
ንምርኣይ እዩ” ክብል ገሊጹ። 
ሞዴል ሄለን ተወልደን ሞዴል 

ዮናስ ክብሮምን ብግደኦም፡ ሳላቲ 
ዝተወደበሎም ዑደት፡ ብፍላይ ኣብ 
ሃገራዊ ቤተ-መዘክር ኤርትራ ተዓቂቡ 
ዝረኸቡዎ ንኤርትራ ብዓለም ደረጃ 
ከስምያ ዝኽእል ኣሰር ሂወትን 
ታሪኽን፡  እምብዛ ከምዘደነቖምን 
ፍልጠቶም ከምዘበረኸሎምን 
ብምምልካት፡ ኣብ’ቲ ዝነጥፉሉ ሞያ፡ 
ንታሪኾምን ባህሎምን ብዝውክል 
መንገዲ ኣስፊሖም ክሓስቡን ክሰርሑን 
ከምዘለዎም ክርድኡ ከምዝሓገዞም 
ሓቢሮም። በዚ ኣጋጣሚ፡ ኣብ ኵሉ 
ሞያ ዝነጥፉ ዘለዉ ኤርትራውያን 
መንእሰያት ድማ፡ ባህሎምን ታሪኾምን 
ክፈልጡ ተመሳሳሊ ዑደት ክገብሩ 
ኣዘኻኺሮም። 
ኣብ መወዳእታ ኣቦ መንበር ሃኮል 

ዲዛይነራት ኤርትራ፡ ዲዛይነር ኣብርሃም 
ስልጣን’ዩ ርእይቶኡ ኣካፊሉና። ንሱ፡ 
ከምዚ ዓይነት ምስ ታሪኽን ባህልን 
ሃገርካ ዘላሊ ዑደት ምግባር፡ ብፍላይ 
ነቶም ኣብ ሞያ ዲዛይንን ሞዴልን 
ዝነጥፉ ዜጋታት፡ ኣብ ባህሎምን 
ታሪኾምን ዘለዎም ንቕሓት ንኸበርኹ 
ዝሕግዞም’ዩ ኢሉ። ብመንገዲ’ቲ 
ፈጠራውነት ዝተሓወሶ ዘመናዊ ቅዲ 
ዲዛይን ኣልባሳት፡ ንባህሊ ኤርትራ 
ኣብ ዓለማዊ መድረኽ ንምልላይ 
ንዝገብሩዎ ዘለዉ ጻዕሪ ድማ፡ ተወሳኺ 
ሓይሊ ስለዝዀኖም፡ እዚ ዑደት’ዚ  
ኣገዳስነቱ ልዑል ምዃኑ ሓቢሩ። 
ኣብ መጻኢ’ውን ተመኩሮን ክእለትን 
ንምልውዋጥ፡ በዚ ከይተሓጽሩ፡ 
ተመሳሳሊ ዑደት ብዝበለጸ ውዳበ 
ከካዪዱ ምዃኖም ገሊጹ።  

ዶ/ር ዮሴፍ ዮውሃንስ

በጻሕቲ ኣብ ሃገራዊ ቤተ-መዘክር ኤርትራ

በጻሕቲ ኣብ ሓሊበት ሆስፒታል

ህጹጽ ቆላሕታ ዘድልዮ ጎደና

እዚ ውቁብ ጎደና ብውሕሉላትን ክኢላታትን 
መሃንድሳት ሃገርና ዝተሰርሐ ምዃኑ ግሉጽ 
እዩ። ንዝወርዳን ዝድይባን መካይን ኣኺሉ 
ዝተርፍ ስፍሓት ዘለዎ ኰይኑ፡ ንኣጋርን ሰብ 
ብሽክለታን ምሉእ ውሕስነት ድሕነት ዘማልእ 
ምዃኑ ዝረኣዮን ዝተጓዕዘሉን ዝምስክሮ እዩ። 
እዚ ጽርግያ’ዚ ካብ መዓስከር ደንደን 

ንሸነኽ ምዕራብ ዝርከብ ኰይኑ፡ ብቲራቮሎ፡ 

ዕንወት ኣግራብ ብሰበብ መመወጽ

ስፐይስ፡ ቍሸት ኣቢሉ ክሳብ ጻዕዳ ክርስትያን 
ዝዝርጋሕ መስመር ቅጥራን ዘለዎ ምቹእ 
ጽርግያ እዩ። መካይን ይኹን ብሽክለታ፡ ነዚ 
ደስ ዘብል ጽርግያ ብዝረገጻ፡ ምቾት ብዝዓሰሎን 
ሓርጎጽጎጽ ብዘይብሉን ኩነት’የን ጕዕዞአን 
ዘሰላስላ። 
እንተዀነ ግን፡ ናይ ጎደና መብራህቲ ናይ’ዚ 

ምቹእን ውቁብን ጽርግያ፡ ንፎርማ ወይ 

ንመልክዕ ጥራይ ከም ዝተሰቕለ ኰይኑ ተሪፉ 
ይርከብ። ካብ ጫፍ ምዕራባዊ ሸነኽ መዓስከር 
ደንደን ክሳብ ንላዮን ሆቴልን ስፐይስን ዘራኽብ 
ጅራ ፊዮሪ ዘለዎ ቦታ፡ ኣብ ግዜ ምሸት 
ወይ ለይቲ ብጸላም  ዝተጎብአን ዘይድፈር 
በረኻን ብምምሳሉ፡ ካብ ሰዓት ትሽዓተ (00፡
9) ናይ ምሸት ንደሓር ንምሕላፉ (ብሕልፊ 
ንሰብ ብሽክለታን ኣጋርን) ኣስጋኢ  ኰይኑ 
ይርከብ ስለዘሎ፡ ጸልማት ከደኖ ንዝቃጸዉ 
ሰረቕትን ዓመጸኛታትን መቺኡሎም ኣሎ። 
ስለ’ዚ ዝምልከቶም ኣካላት ኣብ’ዚ ዝተጠቕሰ 
ስፍራ ቆላሕታ ክገብሩን ተገዳስነቶም ከርእዩን 
እላቦ። 
ብተወሳኺ፡ ኣብ’ቲ ጎደናታት ዝርከቡ 

ንውሕጅን ንማይ ክረምትን ተባሂሎም 
ዝተሰርሑ ፋኛቱራታት፡ ካብ’ቲ ከባቢ ገዛውቲ 
ሽንትን ቀልቀልን ስለ ዝጐሓፎም፡ ገለ ገለ 
ካብ’ቲ ፋኛቱራታት እቲ ናይ ሓጺን ረተኡ 
ብኣሲድ ናይ ሽንቲ ተበታቲኹ ከይኣክል፡ 
ዝፈጥሮ ጨና ንሓለፍቲ መንገዲ ኣሸጋሪ 
ኰይኑ ኣሎ። እቲ ጎደና ተወዳደርቲ ብሽክለታ 
ልምምድ ዝገብሩሉን ዓበይቲ ውድድራት 
ቅድድም ብሽክለታ ዝካየደሉን ብምዃኑ፡ 
ንጥዕና ስፖርተኛታት ዝጎድእ ብምዃኑ እውን 
ዝምልከቶ ኣካል ነዚ ህጹጽ መግትኢ ክገብረሉ 
አዘኻኽር። 

         ቢንያም ኪዳነ ካብ ኣስመራ

ን‘መመወጽ’ ተባሂሉ ዝበርስ ዘሎ ኣግራብ 
ስለዘተሓሳሰብኒ እየ ዝጽሕፍ ዘለኹ። ካብ ሓደ ከተማ 
ናብ ካልእ ከተማ ክትጐዓዝ ከለኻ፡ ብሕልፊ ኣብ’ቲ ከም 
ታህሰስ ዝኣመሰሉ ኣግራብ ዘለዎ ቦታ፡ መኪና ደው ኣብ 
እትብለሉ፡ ዳርጋ ዝበዝሐ ሰብ ናብ መመወጽ ክቀዳደም 
እዩ ዝረአ። ገለ መራሕቲ መካይን እውን ምእንቲ 
መመወጽ ኢሎም መኪና ደው ኣቢሎም ዝቖርጹ 
ኣለዉ። እዚ ዋላ’ኳ ብዓቕሙ ኣብ ምብራስ ገረብ ተራ 
ዘለዎ እንተዀነ፡ ምናልባት ዝወሓደ መጠን ክኸውን 
ይኽእል። እቲ ቀንዲ ግን ፈቐዶ ከተማታትን መንገድን 
ንመሸጣ ዝቐርብ ርሑስ መመወጽ እዩ። 
ምናልባት ሰብ፡ ‘መመወጽ ደኣ እንታይ ከየጕድል. . .” 

ይብል ይኸውን እዩ። እንተበለ እውን፡ እታ እተድልየካ 
ንእሽቶይ መመወጽ ምቕንጣብ ብዙሕ ሃስያ ከም 
ዘይተምጽእ ስለዝውሰድ ክመስል ይኽእል’ዩ። ከም’ቲ 
ኣብ ገለ ቦታታት ንዓይ ዘጋጠመኒ ግን፡ እታ ንእሽቶይ 
እንብላ መመወጽ ካብ ዓቢ ጨንፈር ተቐንጢባ ትወሰድ 
ደኣ’ምበር፡ ነታ ንእሽቶይ ንምውሳድ ተባሂሉ ዝቝረጽ 
ጨንፈርሲ ናይ ብሓቂ ዘተሓሳስብ እዩ። ሓደ ሰብ ነተን 
ዘድልያኦ ንኽወስድ ገዚፍ ጨንፈር እዩ ዝሰልዕ። ካብ’ቲ 
መሪጹ ዝወስዶ መመወጽ ድማ፡ እቲ ዝድርብዮ እዩ 
ብዕጽፍጻፍ ዝዓቢ። ስለዝዀነ ድማ፡ ኣብ መንገዲ ጊንዳዕ፡ 
መንገዲ ከረንን ካልኦት ቦታታትን፡ ኣብ ገሊኡ ቦታ እቲ 
ንመመወጽ ዝኸውን ኣግራብ እናሰሓወ እዩ ዝመጽእ 
ዘሎ።   
ኣግራብ፡ በብእዋኑ ጨናፍሮም እንተ ተቖሪጹን 

ኣቝጽልቶም እንተ ረጊፉን፡ ብስሩዕ ክዓብዩ ከም ዘይክእሉ፡ 
እንተ በዚሑ ድማ ከም ዝሓርሩ ሕቶ ዘየድልዮ ሓቂ እዩ። 
እቲ እናሻዕ እናተቖርጸ ዝድርበ ጨናፍርን ኣቝጽልትን፡ 
መስተንፈሲኦምን መግቢ ዝሰርሑሉን ስለዝዀነ፡ ካብ’ቲ 
ቀንዲ ኣካላቶም ነጕድለሎም ከም ዘለና ክንሓስብ ይግባእ። 
ከም’ቲ ሰብ ገለ ካብ ኣካላቱ ምስ ዝጎድል ናብራኡ ምቹእ 
ዘይከውን፡ ኣግራብ እውን ጨናፍሮም እናሻዕ እንተ 
ተቐንጠበ ብንቡር ክዓብዩ ኣይክእሉን፡ ከምኡ’ውን ኣብ 

ኣገልግሎት ፖስታ ሃገረ ኤርትራ ኣብ 
ውሽጥን ወጻእን ዝህቦ ዘሎ ኣገልግሎት ብቐሊሉ 
ዝረአን ዝግመትን ኣይኰነን። ኣብ ዞባ ጋሽ ባርካ 
ንኡስ ዞባ ሃይኮታ፡ ሓውሲ ከተማ ሃይኮታ ህዝቢ 
በዚ ኣገልግሎት ፖስታ ኣብ ርሑቕን ቀረባን፡ 
ኣብ ውሽጥን ወጻእን ምስ ዝርከቡ ቤተሰቡ፡ 
ኣዝማዱ፡ ደቁ፡ ወለዱ፡ ይራኸብ ነይሩ። ሕጂ 
ግን ካብ ዘይራኸብ ነዊሕ ዓመታት ኰይኑ። 
እዚ ኣገልግሎት ፖስታ’ዚ ብዘይተፈልጠ 

ምኽንያት ካብ ዝዕጾ ነዊሕ ዓመታት ኣቝጺሩ 
ኣሎ። ብምዕጻዉ ቆላሕታ ኣይተገበረሉን። 
ንፍታሕ እውን ዝተበገሰ የለን። እቲ ህዝቢ 
ካብ’ቲ ኣገልግሎት ዝረኽቦ ዝነበረ ሩፍታ፡ 
ከምኡ’ውን ኣገልግሎት ፖስታ ዝረኽቦ ዝነበረ 
ረብሓ ምቍራጹ ክሳብ ክንደይ ጎዳኢ ምዃኑ 
ኣገልግሎት ፖስታ ይፈልጦ እዩ። 
ስለ’ዚ፡ እዚ ንህዝቢ ሃይኮታን ከባቢኡን ምስ 

ዝተፈላለዩ ቦታታት ዘራኽብ ዝነበረ ኣገልግሎት 
ፖስታ ዳግም ስራሕ ንኽጅምር፡ ኣገልግሎት 
ፖስታ ምስ ዝምልከቶም ኣካላት ተዘራሪቡ 
ፍታሕ ክገብረሉ እላቦ። 

ብርሃነ፡ ካብ ሃይኮታ

ኣገልግሎት 
ፖስታ ሓውሲ 
ከተማ ሃይኮታ

ኣገናዕ ደራሲ 
‘ንጣብ ዝኽሪ 

ዘመን’

ንዝሓለፈ ታሪኽ ደጊምካ ብመልክዕ 
ድራማ ከተቕርቦ ከለኻ፡ እቲ ዝሓለፈ ኣሰቃቒ 
ግፍዒ ከመይ ከም ዝነበረ ኣርእዩ እዩ። እቲ 
ድሒሩ ዝተወልደን ነቲ ታሪኽ ዘይነበሮን ዜጋ 
ድማ፡ ዓወት እትርከብ፡ ንግፍዕታትን ከቢድ 
መሰናኽላትን ተጻዊርካ፡ ብስደትን ከልበትበትን 
መሪር ሂወት ኣሕሊፍካ፡ ሰንኪልካን ተሰዊእካን 
ምዃና ብግቡእ ንኽርዳእ እትሕግዝ እያ።  
ፊልም “ንጣብ ዝኽሪ ዘመን” ካብ 

መጀመርታ ክሳብ መጨረሽታ ብህዝቢ 
ተቐባልነት ብምርካባ ንደራሲኣ ‘እንቋዕ 
ሓጎሰካ’ ክብሎ እደሊ። ይዕበ ይንኣስ ህዝቢ፡ ነዛ 
ፊልም ክርኢ ይጓየይ ከም ዝነበረን ከይመነዋ 
ከም ዝተዛዘመትን እየ ተዓዚበ። ብዓቢኡ’ውን 
ብወገን ደራሲ “ንጣብ ዝኽሪ ዘመን” ዝብል 
ኣርእስቲ ስለ ዝሃባ ታሪኽ ቃልሲ ህዝቢ ኤርትራ 
ኣብ ሓንቲ ፊልም ክንጸባረቕ ስለ ዘይከኣልን፡ 
እዛ ፊልም ከም ኣርእስታ ንጣብ ካብ’ቲ ታሪኽ 
ኣካፊላ ኣላ። ክትቅጽል እውን ተስፋ እገብር። 
ብሓፈሻ ንኹላቶም ኣብ “ንጣብ ዝኽሪ 

ዘመን” ዝሰርሑ ተዋሳእቲ ምስ ደራሲኣ ኣገናዕ 
እብሎም። 

ዕምርጀ እድሪስ ዓዲቐይሕ 

መወዳእታ ክሞቱ ወይ ክሓርሩ 
እዮም። 
ብቐዳምነት እዞም ‘መን ኢኻ’ 

ዝብል ዘይብሎም ወይ ድማ 
ተሓቢኦም ጨናፍር ናይ ኣግራብ 
እናመልዓሱ ዘይጠቕማ ሰልዲ 
ክረኽቡ ንየው ነጀው ዝብሉ፡ 
ንመመወጽ ክብሉ ዓቢ ብርሰት 
የስዕቡ ከም ዘለዉ ክስወጦም 
ይግባእ። እዚ ዘለናዮ እዋን፡ በቲ 
ሓደ ወገን ብደረጃ ዓለም፡ በቲ ካልእ 
ወገን ድማ ብደረጃ ሃገርና ኣግራብ 
በሪሶም ኣብ ኣሰካፊ ኩነታት ኢና 
ዘለና። ኣብ ከም’ዚ ዝበለ ኩነታት፡ 
እንተ ዀነ ኩላትና ዋላ ሓንቲ 
ጨንፈር ገረብ ከይትቝረጽ 
ብተገዳስነት ምክልኻል ደኣ 
ምተገበአ እምበር፡ ናይ ሓደጋ 
ጥሩምባ እናሰማዕና ባዕልና መሊስና 
ከነብርስ ሃየንታ እዩ። ውዒሉ 
ሓዲሩ ድማ ንገዛእ-ርእስና ዝጎድእ 
ስለ ዝዀነ፡ ንነብስና ንቐትል ከም 
ዘለና ክንግንዘብ ይግባእ። 
ንመመወጽ ተባሂሉ ዝግበር 

ብርሰት፡ ነቶም ኣብ’ቲ ከባቢ 
ዘለዉ ቀሊል ስራሕ ብምዃኑ፡ 
ብብዝሒ ቖልዑ ዝሳተፉዎ 
ምዃኑ እየ ተገንዚበ። እዞም ንኣሽቱ ቖልዑ ነቲ ዕንወት 
ኣይግንዘቡዎን ይዀኑ። እንተ ዀነ ግን፡ ገሊኣቶም 
ብወለዶም ተላኢኾም ወይ እውን ብኣፍልጦ ወለዶም 
ይገብሩዎ ከም ዘለዉ ፍሉጥ ስለ ዝዀነ፡ ዓበይቲ ሰባት፡ 
ብሕልፊ ድማ ወለዲ ዓገብ ክንብል ኣለና። ነቲ ጽባሕ 
ንግሆ ዝስዕብ ሓደጋ እውን ብዝተኻእለና መጠን 
ንደቅናን ቆልዑን ከነረድኦም ይግበኣና። ካብ’ዚ ሓሊፉ 

ተሪፉ ድማ፡ እቲ ነዚ ጕዳይ ዝምልከቶ ኣካል፡ ነቲ ተርእዮ 
ዝቆጻጸረሉ መንገዲ ክፈጥር ሎሚ ጽባሕ ዘየብል ህጹጽ 
ሓላፍነት እዩ። እንተ ዘይኰይኑ፡ በቲ ሓደ ‘ንገርብ’ እናበልና 
ንጭድር፡ በቲ ሓደ ድማ ነብርስ እንተ ዄንና፡ መጻኢና 
ዝኸፍአ ክኸውን እዩ። ስለ’ዚ ሃየ ኩላትና ኣግራብና 
ንምክልኻልን ንምስሳንን ብሓላፍነት አእጃምና ንግበር። 

በርሀ ካብ ጊንዳዕ

ማህደር ጀጋኑ
ሺሃብ ኣርኣያ

ሰገድ ድሕሪ ምውላዱ፡ ክሳብ 
ምፍራስ እዚ ናደው ዝነበረ እዋን፡ 
ተጋዳላይ ኣብ ቀጻሊ ውግእ ተጸሚዱ 
ብምንባሩ ወዲ-ኢሳቕን ኣበባን ናይ 
ዕረፍቲ ግዜ ኣይረኸቡን። ኣፍዓበት 
ምስ ተታሕዘት ግን ብመጠኑ ንእሽተይ 
እፎይታ ተረኽበ። ኣበባ ንህጻን ሰገድ 
ወዳ ሒዛ ናብ ኣፍዓበት ብምምጻእ፡ 
ንቍሩብ ግዜ ኣብ ሻባይ መንደር 
ኣዕረፉ። ካልኣይ ውላድ ድማ ረኸቡ። 
“ወዲሰብ ኣብ ዕላማኡ ጽኑዕ ክኸውን 
ኣለዎ!” ዝብል ወዲ-ኢሳቕ፡ ነዚ ካልኣይ 

ወዱ “ጽንዓት” ኢሉ’ዩ ሰምይዎ። 
ኣበባ ደማስ ምስ በጽሐት፡ ደቂ ኣሃዱኡ 

ንወዲ-ኢሳቕ ተቐበልዋ። ብህላወኡ 
እናተጠራጠረት ከላ ድማ፡ ደርጓዕ ዝብል 
ድምጺ ሰሚዓ ቁሊሕ በለት። ኣብ 
ቅድሚኣ እቲ ነዊሕ ዝቑመቱ ጽሙእ፡ 
ጭሓም በዓል ቤታ ደው ኢሉ ነበረ። 
ምእማኑ ኣጸጊምዋ፡ ‘’ወዲ-ኢሳቕ!’’ 
ብምባል ሓቚፋ ሰዓመቶ።
‘’ኢሂ ኣበባ ደሓን ዲኺ?’’ ክብል 

ሓተታ ገጹ ከየብርሀ።   
‘’ደሓን’የ!” ብምባል ፍቕሪን ስግኣትን 

ብዝምልኦ ኣጠማምታ ጠመተቶ።
‘’ሰገድ፡ ጽንዓት፡ ከመይ ኣለዉ?” 

ሓተታ።
‘’ጽቡቕ . . . ሰገድ ኵሉ ግዜ ‘ዩ 

ዝዝክረካ።’’
‘’ኣብ ኣፍዓበት ስራሕ ስለዝነበረኒ፡ 

ንእግረ መንገደይ ክርእየካን ሰላም 
ክብለካን እየ መጺአ።” ኢላ ድጉል 
ናፍቖታን ሓዲሩዋ ዝነበረ ስግኣትን 
ደርጕሓትሉ። 
ተጋዳላይ ከም ኵሉ ፍጡር ዘፍቅር 

ልቢ’ኳ እንተለዎ፡ ሰውራ ዝዀስኰሶም 
ባህልታት ግን ኣለውዎ። ወዲ-ኢሳቕ 
ከም ኣዛዚ ቦጠሎንን ገዲም ተጋዳላይን 
ፍቕሩን ስምዒቱን ኣብ ውሽጡ ዓቂቡ 
ክጻወር ግድን’ዩ ነይሩ። ኣበባ ነዊሕ 
ተጓዒዛ ክትርእዮ ናብ ዓውደ ውግእ 
ምምጻኣ ልቡ ተንከፎ። ንሱ’ውን 
ተጻዊርዎ እምበር ናፍቖት ደቁን በዓልቲ 
ቤቱን ነይሩዎ እዩ። ንቤትጽሕፈቱ 
ከይዶም፡ ምሉእ ለይቲ ከዕልሉ ድሕሪ 
ምሕዳር፡ ንጽባሒቱ ንግሆ ንቦታኣ ናብ 
ዒታሮ ኣፋነዋ። 

ኣብ ድሮ ናጽነት

ሌ/ኮ ዮናስ ተዓገስ

ድሕሪ’ዚ ነዊሕ ኣይጸንሐን። እቲ 
ናይ መወዳእታን ደምሳሲን መጥቃዕቲ 
ግንባር ደቀምሓረ ተኸፍተ። ኣሃዱ 
ወዲ-ኢሳቕ መካናይዝድ ብርጌድ 
34 ኣብ ብርቱዕ ውግእ ኣተወት። 
ወዲ-ኢሳቕን ዘካርያስን (ወዲ- ኣበባ) 
ዝመርሕዎ ታንከኛ በጦሎኒ ብክልተ 
ኣንፈት’ዩ ንመጥቃዕቲ ተበጊሱ። ወዲ 
ኣበባ ዝሓዞም ገለ ክፋል ናይቲ ኣሃዱ፡ 
ብኣዘዝቲ ብርጌድ ኣደም በገን ኪዳነ 
ተስፋይን (ወዲ-ስኞራ) እናተመርሑ፡ 
ብሸነኽ ኣፈልባ ከቢድ መጥቃዕቲ 
ከፈቱ። ጸላኢ፡ ኣሎ ዝበሃል ኣጽዋራቱ 
ኣቕኒዑ፡ ብሓያል ደብዳብ እዩ 
ተቐቢልዎም። ምዑታት ተጋደልቲ 
ግን ኣጋርን መካናይዝድን ብሓባር 
ተዋሃሂዶም ነቲ ብርቱዕ ደብዳብ 
ተጻዊሮም ዕርድታት ጸላኢ እናፍረሱ 
ንቕድሚት ቀጸሉ። ኣብ ኣፈልባን 
ከባቢኣን ዝነበረ ሓይሊ ጸላኢ ደምሲሶም 
ከኣ ደቀምሓረ ኣተው። ድሕሪ’ዚ፡ 
ኣብ ደቀምሓረን ከባቢኣን ዝጸንሖም 
ተረፍ መረፍ ሓይሊ ጸላኢ እናቐረሙ 
ኣንፈቶም ናብ ኣስመራ ኣቕንዑ። 
ጸላኢ ንደቀምሓረ ገዲፉ ናብ ደቂናዞ 

ኣንሳሓበ። በቲ ተስፋ ቈሪጹ ዘካይዶ 
ዝነበረ ናይ ዓይኒ የብለይ ስኒ የብለይ 
ብርቱዕ ደብዳብ፡ ከም በዓል ሰለሙን 
ኣብርሃ (ስሪኳርተር) ዝኣመሰሉ ጀጋኑ 
ተሰውኡ። ወዲ-ኢሳቕ፡ ብወገን ዓዶሮሶ 
ኰይኑ’ዩ፡ ነቲ ኵነታት ዝከታተሎ ነይሩ። 
ብኮሚሽነር በጦሎኒ ወዲ-ኣበባ ዝምራሕ 
ክፋል ኣሃዱኡ፡ ኣንጻባራቒ ዓወታት 
እናመዝገበ ንወቐርቲ ገጹ ክግስግስ 
እንከሎ ድማ፡ ኣብ ዘለዎ ኰይኑ 
ይሕበንን ኩርዓት ይስምዖን ነበረ። 
ዘካርያስ ወዲ-ኣበባ፡ ምስ ኣጋር 

ሓይልታት ተወሃሂዱ ንቕድሚት 
እናመረሸ እንከሎ፡ ኣብ ክሳድ ወቐርቲ 
ክበጽሕ ንምእማኑ ዘጸግም መልእኽቲ 
ራድዮ በጽሖ። “ወዲ-ኢሳቕ ተሰዊኡ!” 
ዝብል ዘሰንብድ መልእኽቲ! 
“ከመይ ገይሩ ክኸውን ይኽእል፡ 

ምሽ ሕጂ ብራድዮ ክረኽቦ ጸኒሐ። 
ኣብ ዝባን ዓዶ ሮሶ ኸ እንታይ ክሃርሞ 
ይኽእል? ኣይተረድኣንን እስከ እታ 
መልእኽቲ ደጊምካ ርኣያ!” በሎ ነቲ 
ኦፕረይተሩ። ወዲ-ኣበባ ኣእምሮኡ 
እዩ ምቕባል ኣብዩዎ እምበር፡ ኣብ 
መልእኽቲ ጌጋ ዝበሃል ኣይነበረን።
ኣብ ኲናት ብዙሓት ዘገርሙ ዓይነት 

መስዋእቲ እዮም ዘጋጥሙ። ወዲ 
ኢሳቕ፡ ካብቲ ኣዝዩ ጽንኩር ቀዳማይን 
ካልኣይን ኲናት ሰምሃር፡ ካብ ረመጽ 
ብዙሓት ካልኦት ውግኣትን ንስክላ 
ይድሕን ከምዘይነበረ፡ ኣብዚ ናይ 
መጨረሽታ ውግእ፡ እሞ ከኣ ካብቲ 
ብርቱዕ ግጥም ዝካየደሉ ዝነበረ ከባቢ 
ቍሩብ ምሕድግ ኢሉ ኣብ ዓዶሮሶ 
እንከሎ፡ ጸላኢ ብዘዝንቦ ዝነበረ ናይ 
መወዳእታ ቦምባ ተወቒዑ ወደቐ። 
በቲ ደብዳብ ምስኡ ዝነበሩ ራድዮ 
ኦፕረይተራት ሳራ ገብረስላሴን 

ሚኪኤል ብርሃነን ከም’ኡውን ሽዑ 
ሓላፊ ሓይሊ ኰይኑ ዝተመደበ ኣባል 
ወተሃደራዊ ሃንደሳ ሙሉጌታ ኣስፍሃ 
(ዋስዕ) ምስኡ ሓቢሮም ተሰውኡ። 
ብሓንቲ ቦምባ ሓሙሽተኦም ጀጋኑ 
ብዕለት 23 ግንቦት 1991 ልክዕ 
ሰዓት1፡00 ተሰዊኦም። ሳሙኤል 
ጸጋይ (ቦሮምቦጣዕ)፡ ኮሚሳር ብርጌድ 
ኪዳነ ተስፋይ (ወዲ-ስኞራ) ስለዝጸውዖ 
ሓሙሸተ ደቒቕ ይገብር ካብኦም 
ተፈልዩ ስለዝጸንሐ እምበር ሻድሻዮም 
ምዀነ። እቲ ዘገርም ሚኪኤል ብርሃነ 
ዓሶ ሓሚሙ ሕክምና ቀንዩ፡ ብጾተይ 
ከየግድዕ ክብል ጸማልያ እንከሎ’ዩ 
ንዓዶሮሶ ደይቡ። ኣባል ወተሃደራዊ 
ሃንደሳ ሙሉጌታ (ዋስዕ) ምስ ምልክቱ፡ 
ነቲ ኵነታት ብቐረባ ክከታተል ክብል 
እዩ ናብቲ ወዲ-ኢሳቕ ዝነበሮ ቦታ 
መጺኡ። ኮሚሳር ብርጌድ ወዲ-
ስኞራ ኣቐድም ኣቢሉ ንወዲ-ኢሳቕ 
ካብታ ዝነበራ ታባ ክወርድ ሓቢርዎ 
ነይሩ እዩ። ወዲ-ኢሳቕ ግን፡ “ሐራይ 
ተረዲአካ ኣለኹ!” ኢሉ ታንክታቱ 
ኣብ ምውዳብ ኣድሂቡ እንከሎ’ዩ እቲ 
ዘሕዝን ፍጻመ ኣጋጢሙ። 
እቲ ዝያዳ ዘገርም፡ ድሕሪ’ታ ንበዓል 

ወዲ-ኢሳቕ ዝለከመት ቦምባ ጸጥታ 
ምስፋኑ እዩ። ድሕሪኡ ዳርጋ ተዅሲ 
ኣይነበረን። ንጽባሒቱ 24 ግንቦት 
ከኣ ኣስመራ ተታሒዛ፡ እቲ ነዊሕን 
መሪርን ቃልሲ ንናጽነት ተዛዚሙ፡ 
ኤርትራ ሓራ ኰነት። ህዝቢ ኣስመራ፡ 
እታ ን30 ዓመታት ሃንቀው ኢሉ 
ዝተጸበያን ዝተመነያን ናጽነት መጺኣ 
ተጋደልቲ ብዓወት ክኣትው ምስረኣየ፡ 
ናብ ጐደናታት ተፈንዩ፡ ውዑይ ናይ 
ሓጐስ ንብዓት እናነብዐ፡ ዓሊሉ፡ ዘሊሉ 
ዓንዲሩን ጨፊሩን። 
ኣበባ (እንኮ) ደቃ ፍርዝን ምስ በሉላ፡ 

ኣብ ቁጠባ ብርጌድ 23 እያ ተመዲባ። 
ግዜ ናጽነት ድማ ናብ ከረን እያ ኣትያ። 
ርጕጽ ደኣ ኣይዅን እምበር ብልቢ 
እትፈትዎ ሰብ ምስ ዝፍለየካ ብመገዲ 
ሻዱሻይ ህዋስ ዝመጻካ መልእኽቲ 
ከይሃለወ ኣይተርፍን። ብዙሓት ሰባት 
ሕማቕ ነገር ቅድሚ ምስምዖም ደስ 
ዘይብል ስምዒት ኣብ ነብሶም ይእጎድ። 
ኣበባ’ውን ወዲ-ኢሳቕ ምስ ተሰወኣ 
ኣይቀሰነትን። ብፍላይ ወዲ ኢሳቕ 
ዝራኸበላ ዝነበረ “ታይገር” እትብል 
መጸውዒት ኮድ፡ ወዲ-ኣበባ ክጽውዓላ 
ምስ ስምዐት፡ ቀጨውጨው ኢልዋ 
ከተዕለብጥ’ያ ውዒላ። ሻቕሎታ ጥርዚ 
ስለዝበጽሐ፡ ትኽ ኢላ ንኣስመራ 
ክትከይድ’ያ ወሲና። ናብ ኣስመራ 
እናኸደት፡ ታንክታት ብርጌድ 34 ወዲ-
ኣበባ ሒዝወን ብመገዲ ከረን ክወርዳ 
ርኣየት። በርቂ ከም ዝሃረማ ቅዝዝ 
ኢላ ጠመተተን፡፡ ወዲ-ኢሳቕ ምስተን 
ታንክታት ኣይነበረን። ‘’በቃ ድሕሪ’ዚ 
መረጋገጺ ኣየድልየንን’ዩ!’’ ኢላ ድማ 
ብውሽጣ ወዲ-ኢሳቕ ተሰዊኡ’ዩ ኢላ 
ደምደመት። እንተዀነ እቲ ብሓሳባ 
ዝበጽሓቶ ጉዳይ ብግብሪ ክኸውን 
ኣይደለየቶን። ነገር ሕልሚ ክዀነላ 
ተመነየት። ‘’ተወጊኡ’ዶ ይኸውን?’’ 
ኢላ መህደሚ ሓሳባት ተምጽእ። ካብ 
መስዋእቲ ዝኸብድ ነገር ስለዘየለ፡ ምስ 
ደቃን ሓዳራን ማሚቛ ክትነብር ዋላ 
ከቢድ ስንክልና ኣጋጢምዎ ክተርፈላ 

በሃገት። 
ኣብ ኣስመራ ኣባላት ብርጌድ 34 

ኣብ ማእከል መሰልጠኒ መማህራን 
ከምዝነበሩ ስለዝሰምዐት፡ ኣብ እንዳ ኮካ 
ወሪዳ ናብ ኣሃዱ ወዲ-ኢሳቕ ዝነበርዎ 
ቦታ ኣምርሐት። ኣባላት ናይቲ ኣሃዱ 
ንዓኣ ምስረኣዩ ክስንብዱን ካብ ቅድሚ 
ዓይና ክሕበኡ ምድላዮምን ቀልጢፋ 
ኣስተብሃለትሎም። ኤቸምስ እናተባህለ 
ዝጽዋዕ ብጻይ ብፍላይ ንዕኣ ምስረኣየ 
ስምዒቱ ምቍጽጻር ሰኣነ። ኣበባ ገጹ 
ከተንብቦ ግዜ ኣይወሰደላን። 
ድሕሪ ሰላምታ፡ ‘’ወዲ-ኢሳቕ’ከ?’’ 

ክትብል ሓተተቶ። ኤቸምስ ቁልዕጽዕጽ 
እናበለ፡ ብከረን ከምዝመጸት ከይፈለጠ፡ 
‘’ምስ በዓል ወዲ-ኣበባ ብስራሕ 
ተንቀሳቒሶም ኣለዉ፡’’ ክብል መለሰላ። 
ኣበባ ከም ዓንዲ ደሪቓ ደው በለት። 
‘’በቃ ተወጊኡ ክተርፈለይ ተመንየ 
ነይረ፡ ኣይኰነን፡፡ ደሓን ኵን ወዲ-
ኢሳቕ! ተፈላሊና!” በለት ብዘይስማዕ 
ድምጺ ምስ ነብሳ። ብኡ ንብኡ ድማ 
ንከረን ክትምለስ ተበገሰት። ወዲ-ስኞራ 
ሰብ ሰዲዱ፡ “ቀልጢፍኩም ምለስዋ!” 
ኢሉ ሓበሬታ ስለዝሃበ ግን ሽዓ ለይቲ 
ምስ ብጾታ ሓደረት። ሕድሮ ግን 
ኣይኰነን። ብሓሳብ ቀም ከየበለት’ያ 
ሓዲራ። 
ንጽባሒቱ ከረን ምስ ተመልሰት፡ ኣዛዚ 

ብርጌድ 23 ሰለሙን ኣብርሃ (ራሻይዳ) 
ኣብ ባድም ምስ ሓፍታ ዝገደፈቶም 
ደቃ ከተምጽእ መኪና ስለዝሃባ፡ ትኽ 
ኢላ ናብ ደቃ’ያ ኣምሪሓ። ባድም 
ከይዳ ደቃ ምስ ረኸበቶም ብናፍቖት 
ሓቚፋ ሰዓመቶም። ነቶም ገና ኵነታት 
ወላዲኦም ዘይፈለጡ ቈልዑ ደጋጊማ 
ሰዓመቶም። እዞም ክልተ ደቃ ክንዲ 
ሽሕ ክዀኑላ ብምምናይ፡ ድሕሪ ወዲ-
ኢሳቕ፡ ንዕኦም ሒዛ ከተዕርቦ ቃል 
ብምእታው ንከረን ተመልሰት።
ብኣጋጣሚ 20 ሰነ መዓልቲ 

ሰማእታት፡ ኣስከሬን ስውኣት ናብ 
ግቡእ መቓብር ንምስፋር ኣብ 
ዝተወደበ መደብ፡ ኣበባ ምስ ሳሙኤል 
(ቦሮምቦጣዕ) ንዓዶሮሶ ብምኻድ፡ 
ኣብቲ ስነስርዓት ተሳቲፋ፡ ንወዲ-ኢሳቕ 
ሕድሩ ክትሕሉ፡ ብሕልናን መንፈስን 
መብጽዓኣ ደጊማ ኣረጋገጸት። ኣበባ ነታ 
ኣብ ባድም፡ ምስ ደቃ ምስተራኸበት 
ዝኣተወታ ቃል ከየዕበረት፡ ብዘጋጠማ 
ናይ ሂወት መሰናኽላት ከይተሳዕረት፡ 
ንክልቲኦም ደቃ ተኸናኺና ኣዕብያ፡
፡ ነቲ ቦኽሪ ወዳ፡ ሰገድ ተኽላይ፡ ኣብ 
2014 ኣምሲላቶ። ጽንዓት ተኽላይ 
ድማ ኣብ 2015 ተመርዕዩ። ኣብቲ 
መርዓ፡ ሜጀር ጀነራል ሮመዳን 
ዑስማን ኣውልያይን ብሪጋዴር 
ጀነራል ተኪኤ ርእሶምን (ብላታ) 
ዝርከብዎም፡ ብዙሓት ሓለፍትን 
ኣባላትን መካናይዝድ 74፡ ንስነስርዓት 
መርዓ ወዲ ስውእ ብጻዮም ተኽላይ 
ኢሳቕ ኣማዕሪጎሞ ምውዓሎም፡ 
ተኽላይ ኢሳቕ ክሳብ ክንደይ ክቡርን 
ተፈታውን ሰብ ምንባሩ ብምድማቕ፡ 
ንኣበባን ደቃን ኣብ ርእሲ ሞራሎም 
ዝያዳ ፍናን ዘስንቕ ኣጋጣሚ ኰይኑ 
ወዓለ።

ካልኣይን ናይ መወዳእታን ክፋል

ብዙሕ ትሕዝቶታት ዝሓቘፈ ናይ ሎም-ዘመን 
መደባት ጽምብል ናጽነት፡ “ጽንዓት ብጽንዓት 
ንልምዓት” ኣብ ትሕቲ ዝብል ቴማ፡ ካብ ብቕንያቱ 
እዩ ክካየድ ጀሚሩ - ኣብ መላእ ሃገር። ኣብ ኣስመራ፡ 
ሓንቲ ካብተን በዓልና ንምድማቕ ካብ ወጻኢ መጺአን 
ዘለዋ - ናይ ፈተውቲ ሃገራት ጉጅለታት ባህሊ - ናይ 
ምስሪ (ግብጺ)፡ ብ16 ግንቦት ኣብ ሲነማ ሮማ ግሩም 
መሰናድኦ ኣቕሪባ። ያታዊ መሳርሒታት ዝዓጠቐት 
ጉጀለ  ባህሊ ግብጺ፡ ንጽምብልና ብርግጽ ድምቀት 
ሂባቶ እያ። 
ኣባላታ፡ ኣብቲ ገፊሕ መድረኽ ኣዳራሽ ሲነማ ሮማ፡ 

ነተን ቋጺሮምወን ዝመጹ ትሕዝቶታት፡ ንተዓዘብቲ ከም 
ቁርሲ ሕምባሻ  ክዕድሉ ኣምስዮም። ካብ ኣነቓቕዋ 
ያታዊ መሳርሒታት ሙዚቃኦም፡ ኣተሃራርማ 
ከበሮኦም፡ ግሩም ኣላባብሳኦም ኣተሓሕዛን ምልከትን 
መድረኽ. . . ስምዒት ወኖም ርኢኻ፡ ንብሉጽ ስነ-
ጥበባዊ ተገዳስነቶም ዘንጸባርቕ ኮይኑ ይረኣየካ። 
ንያታዊ ባህሊን ህዝቢን ምስሪ ድማ፡ ኣብቲ ምሸት 
በቲ ዘንጸባረቑዎ - ከም ጽምብላሊዕ እናተመሓላለፍካን  
እናተዃለልካን  ዝግበር ትልሂት ምስ ህዝቢ ኤርትራ  
ከላልይዎ ክኢሎም እዮም። 
ውህደት ሳዕስዒቶም ምስ ኣላዕላ እግሮም፡ ከም 

ኣኹድር ዝጻወት ዘሎ ቆልዓ እንክመስሉ፡ እናተጠዋወዩ 
ዓይኒ ሰብ ክጠውዩ ኣምስዮም። ኣብዚ ሓድሽ ምዕራፍ  
ናይ ሰላም ሃዋህው፡ ብትልሂቶምን መዛሙሮምን ንስለ 
ፍቕርን ጉርብትናን፡ ኣብ በዓል ናጽነትና ዓውታኦም 
ኣቃሊሖም። ንበዓል ናጽነትና ፍሉይ ሕብሪ ድምቀት 
ሂቦም ኣምስዮም።
ዓርቢ 17 ግንቦት ምሸት እንተኾነ እውን፡ ካብ 

ሰዓት 7፡00 ክሳብ ሰዓት 10፡00 ናይ ምሸት ዝቐጸለ 
ዓቢ ምርኢት ኮንሰርት ብምሩጻት ጉጅለታት ባህሊ፡  
ኣብ ሜዳ ባሕቲ መስከረም ተኻዪዱ። እዚ ክፉት 
ዝነበረ መደብ፡ ሓደ ካብ ቀንዲ መኽፈቲ ጽምብል 
በዓል ናጽነትና እዩ።  ቅድሚ መደብ ምጅማሩ ካብ 
ሰዓት 5 ድ/ቐ ኣትሒዙ ቁጽሪ ተዓዘብቲ ሓደ ብሓደ 
ናብቲ ሰጣሕ ጎልጎልን ኣስካላ ኣስካላን መድረኽ ባሕቲ 
መስከረም፡ ንግደት ናጽነት ንምጽምባል ዘገም ዝብል 
ነይሩ። ተዓዘብቲ፡ ነቲ ዝተዳለወ ዓብን ማራኽን ስቴጅ  
ርእዮም፡  ድልዱል ምርኢት ጉጀለታት  ባህሊ  ከም 
ዝህሉ ብዓንተቦኡ ተገንዚቦምዎ ዝኣተዉ ነይሩ። እዚ 
ምርኢት’ዚ ዘይከም ኣብ ኣዳራሽ ሲነማታት፡ ኣብ ቀንዲ 
መስመር ጎደና ዝተደኮነ ብምዃኑ፡ ዝኾነ ሰብ ንኽዕዘቦ 
ዝሓሸ ዕድል  ነይሩዎ። 
እዚ ብክልተ ጉጅለታት ባህሊ ዝቖመ ምርኢት፡ 

ጉጅለ ትልሂትን፡ ጉጅለ ባህሊ ሙዚቃን ዝሓቘፈ 
ብምዃኑ፡ በብመድረኹ እዩ እናተኸፋፈለን  
እናተወሃሃደን  ናብ ተዓዘብቲ ከም ዛራ ማይ ክፈስስ 
ኣምስዩ። ንታሪኻዊ ጉዕዞ ቃልስናን ጽንዓትናን፡ ንባህላዊ 
ብዙሕነትናን ሓድነትናን ጽባቐናን ዘንጸባርቐ ትሕዝቶ 
እዘን ጉጀለ ባህልታት፡ ካብ ቅድሚ ገለ ሰሙናት 
ኣትሒዘን ኣብ ጽዑቕ ናይ ልምምድ ግዜ ተጸሚደን 
ከም ዝቐነያ ይምስክር ነይሩ። ንበዓል ናጽነት ብልዑል 
መዓርግ ንምጽምባል፡ መደባተን ኣጻፊፈን፡ ከም እትዋት 
መርዓውቲ ብብሩህ ገጽን ፍሽኽታን ምስ ተዓዘብቲ ፊት 
ንፊት ተራኺበን። ፈለማ ድማ፡ ዓርሞሸሽ  መንእሰያት 
ዝሓቘፈት ያታዊት ጉጅለ ባህሊ ቦባ፡ ምስ ፍሉይ 
ትርኢት ኣልባሳቶም  ኣብ መድረኽ ተገዲሞም። 
ከዋኽብቲ ኤርትራ  ኣፍሪቃውያን  ምዃኖም  
ከፍልጡ  ድማ፡ በቲ ሓያል ምልከቶም መወዓዓዪ 
ሙዚቃ ናጽነት ንመሳርሒታቶም  ከዛርብዎን ከም 

ድልየቶም ክጠዋውይዎን  ተራእዮም።   
እቲ መደብ ብልሳን መራሕቲ መደብ ኣሕመድ 

ዑመር ሸኽን ተስፉ ኪሮስ (ግራይ)ን ተኸፊቱ። ግራይ፡ 
በቲ ምኩርን ከም ህጡር ክራማት ዝጥዕም ነጎድጓድ 
ድምጹን፡ ንጽንዓት፡ ጅግንነትን ውዕሎታትን ፍሉይ 
ሕላገት ህዝቢ ኤርትራ ዝሞገሰ ግጥሙ - ንጎደና ባሕቲ 
መስከረም ምስ ተርብዖን ኣባርዖን፡ ከም ናይ ኣገናዕ 
ግብረ መልሲ ፊስካ መንእሰያት እዩ ተቐቢሉዎ። ተርታ 
ድምጻውያን ኣላልዩ ምስ ተኣለየ ድማ፡ ጀማሪት ናይቲ 
ምሸት ክትከውን ዝተሓርየት “ሌሎ” እትብል  ደርፊ 
ሑርያ ሑድር ብቋንቋ ትግረ እያ። እዛ ድምጻዊት 
መንእሰይ፡ ብእትውንኖ ጣዕሚ ጎረሮን ተውህቦን፡ ምስ 
ተለሃይቲ ጉጅለ ኣድማስ ምስ በዓል ናጽነት ደሚቓ 
ኣምስያ። እግሪ እግራ ከኣ፡ እቲ ብዙሕ ግዜ ህዝቢ 
ክርእዮን ድምጹ ክሰምዖን ሃረር ዝብል ድምጻዊ ዓብደላ 
ዓብዱ (ዓጀቤና)፡ በቲ ፍቱውን ምቁርን ድምጹ፡ ብቋንቋ 
ሳሆ “ላለጉማ” እናበለ፡ ምስቶም ነጢሮም ዘይደኽሙ 
ሳምቡእ ፈረስ ዝውንኑ ተለሃይቱ፡ ንመድረኽ  ከም 
ብተይ ዓንዲሩሉ። 
ቀጺሉ፡ እቲ ድምጹ ምስ ሰማዕካ ብቐጥታ ናብ 

ጎላጉልን ሩባታትን ጋሽ ባርካ ዝውንጭፈካ - ድምጻዊ 
ሙስጠፋ ኣሕመድ’ዩ “ኦብራን” ትብል ብቋንቋ 
ብዳዌት ሓንቲ ካብተን ምቁራት ተወርዋሪት ሃገራዊት 
ደርፊ ኣቕሪቡ። እዚ ድምጻዊ  ብዘለዎ  ፍሉይ ናይ 
ምቁጽጻይ ወንን ስምዒት ነድሪ ድምጹን’ዩ ዝልለ። 

ምስ’ቶም ብመምህር ትልሂት ሙሴ ኪዳነ ዝእለዩ 
ኣዕጽምቲ ኣካላት ኣለዎም ድዩ የብሎምን ዘጠራጥሩ 
መንእሰያት ተለሃይቲ ጉጅለ ኣድማስ፡ ንመድረኽ 
ከቕብጠሉ ተራእዩ።  ሕሩያት መንእሰያት ጉጅለ ባህሊ 
ቦባ ድማ፡ ምስኦም ብስምዒት ምስ መሳርሒታቶም 
ይናቓነቑ። 
ስዒባ፡ “ወጠኒ” ትብል ንሃገርን መንእሰያትን 

ዘማእከለት ሃገራዊት ደርፊ’ያ ቀሪባ። እዛ ብቋንቋ ዓረብ 
ዝቐረበት ደርፊ፡ ተለሃይታ ብፍሉይ ስልማት ማዕሪጎም፡ 
ሴፍ ዓቲሮም ዝተወዛወዙላ ደርፊ’ያ። ባህላዊ ደርፍታት 
ከም ዛራ እናወሓዘ እንከሎ ድማ፡ ውልዶ ስነ-ጥበበኛ 
ሚኪኤል ኣብርሃም (ሸጡ) -

ሓለንጎ ለዋየ (2)
ክማላኣኪዶ በረኻ ምሳየ. . .።

እትብል ንኽብርታትና እትገልጽ ምቅርቲ ባህላዊት 
ደርፉ፡ ምስቶም ጻዕዳ ዝልባሶም ተለሃይቲ ኮይኑ 
ኣዅዲዱ።

ድምጻዊ  ሳልሕ ኣንዱ “ሌዊ” እናበለ ብቋንቋ ኩናማ 
-‘ካባኻ ኣይፍለን’ ብዘምስል፡ እግሪ እግሩ፡ ንስቴጅ ባሕቲ 
መስከረም ሳዕሲዑሉ። ወኒ ስምዒት ተለሃይትን ናይ 
ባዕሉን ተፈቲሑ - ሕርሕራይ ገይሮም ተቘጻጽዮም። 
ውዕይቲ ደርፊ፡ ውዑይ ድምጻዊ፡ ውዑያት ተለሃይቲ. 
. .።
ብድሕሪ’ዚ፡ ካብ ቀዳማይ  ምርኢት ያታዊት ጉጀለ 

ባህሊ ቦባ፡ መድረኽ - ናብታ ደሓን ስምን ዝናን ዘለዋ 

ዓባይ ጉጀለ ባህሊ ዋልታ ሚኒስትሪ ምክልኻል እዩ 
ተሰጋጊሩ። ድምጻዊ መሓመድ ሑመድ ቲታ ድማ፡ 
ብቋንቋ ብዳዌት “ፋርሳብ” ዘርእስታ ውርይቲ ደርፉ፡ 
ምስ’ቲ ቀስቃሲ ስምዒቱን ድምጹን፡ ምስ ምኩራት 
ተለሃይቲ፡ ንሱን ሴፉን ሸነነን በለ። “ኣስመራ ኢልኪ” 
ትብል ናብ ማዕበል ናፍቖት ተጽድፍ ዝኽራዊት ደርፉ 
ሒዙ - ናብ መድረኽ ዝሰዓበ ከኣ፡ ድምጻዊ ኣማኒኤል 
ወልደጋብር (ሞሞና) እዩ። ሞሞና፡ ተጠሊዑ በቲ 
ዘስቈንቍን ድምጹ፡ ለመም እናበለ ነታ ጥዕምቲ ደርፉ 
ንሂወት ኣስመራን ፍቕርን፡ ንዕዱማት’ቲ በዓል ጋቢዙ። 
ድምቀት በዓል ናጽነት ኩሕልሕል እናበለ እንከሎ፡ 

ንኣሰር ሞሞና ተኸቲሉ ዝደረፋ ደርፊ ምስ ሰማዕካን  
ተለሃይቲ ዝተኸደንዎ ኣልባሳት ምስ ረኣኻን፡  ንቦታ 
ፍሩታን ጽጋብን ዝኾነ ከባቢ ሓሊብ መንተል፡ ዒላበርዕድ፡ 
ከረን፡ ሓጋዝ. . . ኮታ ንመሬት ዞባ ዓንሰባ  ዘዛኻኽር - 
“ዎ ሊላ ወይ ወናጃሊ” ዝብል መቕድም ደርፊ ብሌን 
ኣምሪሑ ናብ ስቴጅ ዝሓኾረ ዛይድ ዓውቴና እዩ። 
ኩልና ብሓደ ናብ ዞባ ዓንሰባ ከም እንገይሽ ገይሩና። 
ንዓኡ ለጊቡ ዝተቐበሎ ኣባል ጉጀለ ባህሊ ዋልታ 
ውልዶ መንእሰይ ረዘነ ኣለም እዩ።
ኣሎ’ቲ ጅግና ኣሎ ጅግና
ኣሎ’ወ  እቲ ህዝቢ፡
ግንባር ቡሬ ዘሎ
ግንባር መረብ ዘሎ. . .
እትብል፡ ኣብቲ ውዑይን ንምውሓስ ናጽነት ዝተኻየደ 

ናይ ወራራት ግዜ  ዝፈረየትን፡ ምስሊ ህዝቢ ኤርትራ 
ዝኾነት ደርፊ ናይ ገዲም ስነ-ጥበበኛ ሃይለ ገብሩ እዩ  
ደጊሙ። በቲ ብርቱዕ ድምጹ ከኣ፡ ንተዓዘብቲ ናብቲ  
እዋን’ቲ ወሲዱ። 
እቲ ኣብታ ጉጀለ ብጥዑም ጎረሮን ደርፍታትን 

ዝፈለጥ ድምጻዊ ኣሕምድ እድሪስ ዓፋ (ወዲ-ዓፋ) 
እውን፡ በቲ  ወናም  ባህርያቱ ምስ ሙዚቀኛታት ከበሮን 

እግርን፡ ስምዒትን ነድርን ኮይኑ፡ ብውህደት ኩዳ፡ ብቋንቋ  
ትግረ “ኔዋት” ማለት “ደምበ”   እናበለ ምስ ሙዚቀኛታት 
ኣምስዩ። 
ኣብ ውድድር ሽንግርዋ ኣድናቖትን ስምን ዘትረፈ 

መንእሰይ ድምጻዊ መርሃዊ ተወልደ እውን፡ “ሃገር ሰብ 
ኣለዋ” እትብል ደርፊ ናይ በሃር ስነ-ጥበበኛ ኣልኣሚን 
ዓብደለጢፍ ደጊሙ። ምስ’ቲ ዘይጓዳእ ጥዑም ድምጹ፡ ነታ 
ካብ ብሉጻትን ሞተር ዜማን መልእኽትን ዝነበረት ደርፊ፡ 
ሰለል ኢሉ ወጺኡዋ። ንዓኡ ተቐቢሉ፡ ድምጻዊ መሓመድ 
ኣደም ከሰል “ኪመ-ኪመ” እናበለ ነቲ መድረኽ ረስኒ 
ወሲኹሉ።  
መንእሰይ ድምጻዊት ኣርያም ዘሚኪኤል፡ ቅድም ኣብ 

ሽንግርዋ ሕጂ ድማ ኣብ ምርኢት ኮንሰርት ናጽነት፡ “ኣበይ’ዩ 
ዓድኺ” ንእትብል ደርፊ  ወናም  ድምጻዊት ኣበባ ሃይለ 
- ንኽብሪ እዛ ዕለት ደጊማታ። ልዑል ምንቅስቓስን ቀጢን 
ጥዑም ድምጽን እትውንን ኣርያም፡ ኣብቲ ምሸት ስምዒታ 
ዝያዳ ዝገንፈላ ትመስል ነይራ። ድምጻዊ ረሺድ ሑሴን፡ 
ልውይ-ልውይ እናበለ ምስ ተለሃይቲ “ባንደሬተ” ዘርእስታ 
ንዓሪት ዘለዋ ደርፉ እዩ ብቋንቋ  ዓፋር ኣቕሪቡ። 
ኣብ ውድድር ሽንግርዋ፡ ኣቦን ወድን፡ ፈራድን 

ተፈራድን ኮይኖም -  ፊት ንፊት ዝተፋጠጡሉ ኣጋጣሚ 
ብ3ይ ደረጃ ዝተዓወተ ሜሮን እስቲፋኖስ፡ “ኣይዛነን” 
እናበለ ምስ ተቐበልቱ፡ ምስ’ቲ መረዋሕ ድምጹ፡ ኣብቲ 
ሃገራዊ  ውራይ  ምስ ጻዕዳ  ክዳን ሓበሻኡ ሰተተት. 
. . ኢሉ።  ብድሕሪ’ዚ፡ ልቢ ዘጽድፍ ዜማን ትልሂትን 
ተዓጂበን “ዳኪተ” ብቋንቋ ሳሆ ብድምጻዊ ኣሕመድ 
ኢብራሂም፡ “ናሶኩታጋ” ብድምጻዊ  መሓመድ  ኣደም 
ከሰል ብቋንቋ ናራ እየን ተመራሪሐን መጺአን።   
እቲ ድሮ ኣብ ዓይንን ልብን ተዓዘብቲ ዝሓደረን፡ ልዑል 

ተፈታውነት ዝረኸበን ድምጻዊ ቃልኣብ ተወልደመድህን 
ድማ፡ በቲ ቀጢን ንላዕሊ ዝድይብ ድምጹ፡ “ኮራለይ”ን 
ክንራኸብ ኢና”ን ዝብላ ክልተ ሓደስቲ ደርፍታቱ ሒዙ፡ 
ነቲ ድሙቕ ምሸት ድምቀት ወሲኹሉ። ጉጀለ ባህሊ 
ዋልታ፡ ትሕዝቶኦም ከም ፈልፋሊ ማይ ጌና እናወሓዘ 
እንከሎ፡ “ዒራ ነዚ ጎደና ክንቅንየሉ ኢና” ኢሎም ግዲ 
ኮይኖም፡ ሰዓት 10፡00 ምሸት፡ ሰብ እንከይመነዎም 
ተፋንዮም፣ ምርኢት ኮንሰርት ናይቲ ምሸት እውን ኣብኡ 
ተዛዚሙ።  
ኣብ ሰዓታት ምሸት ናይ ዕለታት 18፡ 19ን 20ን ግንቦት 

እንተኾነ እውን፡  እቲ በዓል - ብተኸታታሊ ንናጽነትና  
ዘጉልሑን ዘንጸባርቑን ቅናት ኣደይ ማርያም ዝኾኑ መደባት 
እዮም ቀጺሎም። እዞም ብቑጽሮም ኣዝዮም ብዙሓት 
ባህላዊ መደባት፡ ገሊኦም ኣብ ጎደና ሓርነት ብዝተኣጉዱ 
ህዝባዊ ጓይላታት፡ ኣብ ጎደና ዝተተኽሉ ባህላዊ ምርኢት 
ቆልዑ፡ ኣብ ሲነማታት ብዝረኣዩ ዝተፈላለዩ ደርፍታት፡ 
ዶኩመንታሪ ፊልምታት፡ ናይ መድረኽ ሙዚቃዊ  
ድራማታት. . .  ማዕሪጉ ቀንዩ። 
ኩሎም እዞም ዝቐርቡ ዘለዉ ባህላዊ መሰናድኦታት፡ 

ንጽንዓት ህዝቢ ኤርትራ፡ ንዝተሓልፈ ገድሉን መስገደሉን፡ 
ንጅግንነቱን መኸትኡን፡ ንሰላምን ልምዓትን. . .  ዝገልጹን 
ዘማእከሉን እዮም። ብሓፈሻኡ ትሕዝቶ ጉጅለታት ባህሊ 
ኤርትራን፡ ኣብ ኣዳራሽ ሲነማታት ምሕዝነታዊ መደባተን 
ናይ ዘቕርባ ዘለዋ - ጉጅለታት ባህሊ ምስሪ፡ ጃፓንን 
ቻይናን፡ ኣዝዩ መሳጥን ኣዘናጋዕን ኮይኑ ይቕጽል ኣሎ 
ክበሃል ይከኣል። ርሑስ በዓል ናጽነት!! 

በዓል ናጽነት፡ ብባህላዊ መሰናድኦታት 
ይደምቕ!

ኣብርሃም ዘርአ

ኤርምያስ ገብረልዑል ermileul@gmail.com

ውድድራት ባድሚንቶንን ተኒስ ሰደቓን 
ንዋንጫ ናጽነት 2019 ተዛዚሙ

ብምኽንያት መበል 28 ዓመት ዝኽሪ 
ናጽነት ክካየድ ዝቐነየ ሃገራዊ ውድድራት 
ባድሚንቶንን ተኒስ ሰደቓን ብቕድሚ 
ትማሊ ኣብ ጂምናዝዩም ደምበ ሰምበል 
ብዝተኻየደ ውድድራት ተፈጺሙ።
ሃገራዊ ፈደረሽን ባድሚንቶን ኤርትራ 

ኣብ ዘካየዶ ውድድራት ኣብ ናይ 
ውልቂ ትሕቲ ዕድመ ደቂተባዕትዮ፡ 
ፊልሞን ሳሙኤል፡ ፋኑኤል ኣርዓዶምን 
ሩፋኤል ዳዊትን፡ ኣብ ናይ ውልቂ ልዕሊ 
ዕድመ ደቀንስትዮ ቅሳነት ሃይለ፡ ዮዲት 
ዑቕባሚካኤል መኽሰብ ተ/ማርያምን፡ ኣብ 
ናይ ውልቂ ልዕሊ ዕድመ ደቂተባዕትዮ 
ፊልሞን ሳምሶን ኣቤል ኪሮስን ሄርሞን 
ሚካኤልን ዕዉታት ኮይኖም ውድድሮም 
ዛዚሞም። 
ኣብ ናይ ንጽል ደቂተባዕትዮ ልዕሊ ዕድመ 

ውድድራት ድማ ለይኩን ሙልጌታ ካብ 
ምክልኻል፡ ሄርሞን ኢዮብ ካብ ዞባ ማእከል 
መድሃኔ ተስፋይ ካብ ዞባ ሳዋ ዕዉታት 
ኮይኖም ንሽልማት ቀሪቦም።
ውልቀ ተጻወትቲ ብዘርኣዩዎ ብሉጽ 

ጸወታ ድማ ካብ ልዕሊ ዕድመ ደቂተባዕትዮ 
ኣቤል ኪሮስ ሽልማት ክዓትር እንከሎ ምስ 
ልዕሊ ዕድሚኡ ገጢሙ ብሉጽ ጸወታ 
ዘርኣየ ናትናኤል ሃብተገርግሽ ከምኡ’ውን 
ንመጻኢ ብሉጻት ትስፉዋት ተወዳደርቲ 
ክኾኑ ትጽቢት ዝግበረሎም ትምኒት 
ያቆብ ካብ ሰሜናዊ ቀይሕ ባሕሪን ፌሩዝ 
ምሉእብርሃን ካብ ደቡብን ፍሉይ ሽልማት 
ተቐቢሎም። 
ኣብ ናይ ጽምዲ ሕውስዋስ ትሕቲ 

ዕድመ ውድድራት ድማ ተወዳደርቲ ዞባ 
ማእከል ሩፋኤል ዳዊት ኤደን ሃብተገርግሽን፡ 
ስምኦን ኣማኑኤልን ፍረሰላም ብሉጽን ካብ 
ደቡብ ከምኡ’ውን ናድርን ትምኒትን ካብ 
ሰሜናዊ ቀይሕ ባሕሪ ካብ ቀዳማይ ክሳብ 
ሳልሳይ ደረጃ ብምሓዝ ንሽልማት በቒዖም። 

ኣብ ውድድር ንጽል ደቀንስትዮ ትሕቲ 
ዕድመ ኤደን ሃብተገርግሽ ካብ ዞባ ማእከል፡ 
ሪም ረድኢ ካብ ዞባ ዓንሰባን ፍረሰላም በለጸ 
ካብ ዞባ ደቡብ ዕዉታት ኮይኖም። 
ኣብ ናይ ንጽል ደቂተባዕትዮ ትሕቲ 

ዕድመ ሩፋኤል ዳዊት ካብ ማእከል፡ ያስር ዓ/
ቃድር ካብ ዓንሰባን ሳይሞን ኣማኑኤል ካብ 
ደቡብ ዕዉታት ኮይኖም። ኣብ ናይ ጋንታ 
ሕውስዋስ ልዕሊ ዕድመ ውድድራት ድማ 
ሄርሞን ሚካኤልን ዮዲት ዑቕባሚካኤልን 
ካብ ማእከል፡ ክብሮም በየነን ቅሳነት ሃይለን 
ካብ ዓንሰባ ከምኡ’ውን ለይኩን ሙሉጌታን 
መኽሰብ ተ/ማርያምን ካብ ምክልኻል 
ቀዳሞት ሰለስተ ዕዉታት ብምዃን 
ውድድሮም ዛዚሞም።  
  ልዑል ተወዳዳርነት ኣብ ዝተረኣየሉ ናይ 

ደቀንስትዮን ደቂተባዕትዮን ልዕሊ ዕድመ 
ንጽል ውድድራት ካብ ደቀንስትዮ ቅሳነት 

ሃይለ ካብ ዓንሰባ፡ ዮዲት ዑቕባሚካኤል 
ካብ ማእከልን መኽሰብ ተ/ማርያም ካብ 
ምክልኻልን ጸብለል ብምባል ውድድረን 
ፈጺመን። 
ኣብ ናይ ደቂተባዕትዮ ተመሳሳሊ 

ውድድር ድማ ለይኩን ሙሉጌታ ካብ 
ምክልኻል፡ ሄርሞን እዮብ ካብ ማእከልን 
መድሃኔ ተስፋይ ካብ ዞባ ሳዋን ዕዉታት 
ነይሮም። 
ብድምር ሓፈሻዊ ውጽኢት ድማ ዞባ 

ማእከል፡ ዓንሰባን ሚኒስትሪ ምክልኻልን 
ዕዉታት ውድድር ዋንጫ ናጽነት 2019 
ብምዃን ንሽልማት በቒዐን። 
እዚ ከምዚ’ሉ እንከሎ፡ ሃገራዊ ፈደረሽን 

ሰደቓ ቴኒስ ኤርትራ ካብ 18-19 ግንቦት 
ዘካየዶን ተወዳደርቲ ዞባታት፡ ላዕለዎት 
ትካላት ትምህርትን ሚኒስትሪ ምክልኻልን 
ክሳተፉዎ ዝቐነዩ ውድድር ዋንጫ ናጽነት 
ብ19 ግንቦት 2019 እዩ ኣብ ጂምናዝዩም 
ደምበ ሰምበል ተዛዚሙ።
ኣብቲ ብኽልቲኡ ጾታታት ናይ ትሕቲ 

15 ዓመትን ናይ ልዕሊ 18 ዓመትን 22 
ደቀንስትዮ ዝርከባኦም 76 ተወዳደርቲ 
ንውድድር ዝቐረቡሉ መደብ ብድምር 
185 ግጥማት’ዩ ተኻዪዱ። ድሕሪ  
ዝተኻየደ ጽዑቕ ናይ መጻረዪ ግጥማት 
ድማ ትስፉዋት ተወዳደርቲ ካብ ዝተረኣዩሉ 
ናይ ትሕቲ 15 ዕድመ ውድድራት 
ካብ ደቀንስትዮ ሃና ወልደገብርኤል 
ሙዚት ዘምህረትን ሰሊሆም ዓብለሎምን 
ከምኡ’ውን ካብ ደቂተባዕትዮ ኤቨን 
ክብሮም፡ ሰሚር ገዳይንን ሮቤል ኣፈወርቅን 
ዕዉታት ኮይኖም ውድድሮም ዛዚሞም። 
መሳጢ ተወዳዳርነት ኣብ ዝተረኣየሉ 

ናይ ልዕሊ 18 ዕድመ ግጥማት ድማ ካብ 
ደቀንስትዮ ሳሮን በረኸት ካብ ላዕለዎት 
ትካላት ትምህርቲ፡ ናዝሬት ደረስ ካብ 
ማእከል ሩት መንግስትኣብ ካብ ዞባ 
ሰሜናዊ ቀ/ባሕሪ ቀዳሞት ዕዉታት ክኾና 
እንከለዋ፡ ካብ ደቂተባዕትዮ ድማ ደንደን 
ነጸረኣብ ካብ ማእከል፡ ኤፍሬም ተኽለ ካብ 
ደቡብ፡ ኣሕመዲን መሓመድ-ሓጎስ ካብ 
ማእከል ዕዉታት ብምዃን ውድድሮም 
ፈጺሞም።
ዕዉታት ተወዳደርትን ጋንታታትን 

ድማ ዝተዳለወሎም ናይ ዋንጫ 
ሜዳልያን ገንዘብን ሽልማታት ካብ ኢድ 
ዝተፈላለዩ ሓለፍቲ ኮሚሽን ባህልን 
ስፖርትን ኤርትራን ሃገራዊ ኮሚቴ 
ኦሎምፒክ ኤርትራን ምቕባሎም ህዝባዊ 
ርክባት ኮሚሽን ባህልን ስፖርትን ኤርትራ 
ኣፍሊጡ።

ውድድር ማውንተይን ባይክ ተኻዪዱ
ብጨንፈር ሚኒስትሪ ትምህርቲ ዝተወደበን 

ንዝኽሪ ተቐዳዳሚት ሲልቫና ዮውሃንስ 
ዝተኻየደን ውድድር ማውንተይን ባይክ 
ትማሊ ሰንበት ኣብ ከባቢ መቓብር ሓርበኛታት 
ተኻዪዱ።
ኣብቲ ኣብ ሰዓታት ቅድሚ ቐትሪ 

ዝተኻየደ ውድድር፡ ደቂ ተባዕትዮ 60 ኪሎ 
ሜተር ሸፊኖም። ኣንጀሎ ጋብርኤለ ካብ ቤት 
ትምህርቲ ማርኮኒ ድማ ዕዉት ኮይኑ። ዳኒኤል 
ኢያሱ ካብ ኣስመራ ሓፈሻዊ፡ ሳዶር ኢሳያስ ካብ 
ጻዕዳ ክርስትያን፡ ናትና ስምኦን ካብ  ሰምበል፡ 
ሳይሞን ገዛኢ ካብ ኢብራሂም ሱልጣን ከምኡ 
ድማ መርሃዊ ዘሚካኤል ካብ ጻዕዳ ክርስትያን 
ንዝተረፈ ደረጃ ሒዞሞ። 
20 ኪሎ ሜተር ካብ ዝሸፈነ ናይ ደቂ ኣንስትዮ 

ተቐዳደምቲ ውድድር፡ ሚለና ያፌት ካብ ቤ/ት 
ኢብራሂም ሱልጣን፡ ቅሳነት ወልደሚካኤል፡  
ቤተልሄም ፍጹምብርሃን፡ ልኡላ ሃብቶም 

(ሰለስቲአን ቤ/ት ጻዕዳ ክርስትያን)፡ ፌቨን ሃይለ 
ካብ ቀይሕ ባሕሪ፡ ሜላት ገብሩ ካብ ሓላይ ካብ 
ቀዳሞይ ክሳብ ሻዱሻይ ወጺአን፥ ንዝተዳለወለን 
ሽልማት ድማ ካብ ኢድ ሓላፊ ጨንፈር ሚ/ት/ዞ/
ማእከል መም/በላይ ሃብተጋብርን ስድራቤት 
ተቐዳዳሚት ሲልቫና ዮውሃንስ ተቐቢሎም።
ተቐዳዳሚት ሲልቫና ዮውሃንስ ኣብ 2017/18 

ዓመተ ትምህርቲ ሻምፒዮን ዞባ ማእከል ብምዃን 
ዋንጫል መዳልያን ብሽክለታን ተሸላሚት 
ምንባራ ይዝከር።
እዚ ከምዚ’ሉ እንከሎ፡ ኣብ ዞባ ማእከል 

እትርከብ ጨ/ሚ/ትምህርቲ ንኡስ ዞባ ደቡባዊ 
ምብራቕ፡ ዝሓለፈ ሰሙን ኣብ ቤት ትምህርቲ 
ኣብርሃ ባህታ ስፖርታውያን ተመሃሮ ሓለፍቲ 
ዞባታት ዕዱማት ወለድን ናይ ዝተፈላለያ 
ኣብያተ ትምህርቲ ዳይረክተራት፡ ኣመሓደርትን 
ናይ ስፖርት መምህራንን ኣብ ዝተረኽቡሉ 
ንዕዉታት ኣብያተ ትምህርትን ብሉጻት 

ተመሃሮን ዝተፈላለዩ መጻሕፍትን ዋናጩን 
መዳልያን ሸሊሙ።
ኣብዚ ዓመተ ትምህርቲ 2018-2019 

መባእታ፡ ማእከላይን ካልኣይን ደረጃ፡ ባህላውን 
ስፖርታውን ውድድራት ንዝተሳተፋ ኣብያተ 
ትምህርቲ ዕዉታት ዝኾናን ከምኡ’ውን ናይ 
ጠባይ ተዓዋቲት ዝኾነት ቤት ትምህርቲ ማይ 
ጭሆት ዓባይ ዋንጫ ክትሽለም እንከላ፡ ንኡስ ዞባ 
ደቡባዊ ምብራቕ ድማ ኣብ ዞባ ማእከል ኣብ 
ዝተኻየደ ውድድራት እውን ጎብለል ክትከውን 
በቒዓ እያ።
ሓላፊ ናይ‘ቲ ንኡስ ዞባ መም/ ተኽሉ 

ዑቕባሚካኤል ኣብ ዘስመዖ ቃል፡ ተመሃሮ፡ ጎድኒ 
ጎድኒ ኣካዳሚያዊ ትምህርቶም ኣብ ባህላውን 
ስፖርታውን ንጥፈታት ኣብ ኩሉ መዳያዊ 
ብቕዓቶም ዘለዎም ብሉጽነትን ተወዳዳርነትን 
ዘረጋግጽ ብምዃኑ፡ ናይ ተወዳዳርነት መንፈስ 
ንኸዕብዩ እዚ መተባብዒ ከምዝተወሃበ ገሊጹ። 

ዜና ብሓጺሩ+ ብቐዳም ኣብ ዝተኻየደ ግጥም ፍጻመ 
ኤፍ ኤ ካፕ ንዋትፎርድ 6ብ0 ረቲዑ  ዋንጫ 
ዘልዓለ ኣሰልጣኒ ማን ሲቲ ፐፕ ጓርድዮላ፡ 
ክለቡ ምስ ዘለዋ ዓቕሚን ብሉጻት ተጻወትቲን 
ሰለስተ ዋንጫ ኣብ ሓደ ዓመተ ስፖርት 
ምልዓላ ‘እኹል ኣይኮነን’ ክብል ተዛሪቡ። ኣብ 
ሓደ ዓመተ ስፖርት፡ ሰለስተ ውድድራት ዓዲ 
እንግሊዝ ብምዕዋቱ ታሪኽ ዝሰርሐ ጓርድዮላ፡ 

“ማን ሲቲ ኣብ ኤውሮጳዊ መድረኻት 
ክትዕብልል ምተገብኣ” ክብል ወሲኹ ተዛሪቡ። 
ማን ሲቲ፡ ብሼኽ መንሱር ኣብ 2008 ድሕሪ 
ምውናና ኣርባዕተ ጽዋእ ፕሪመር ሊግ 
እንግሊዝ፡ ክልተ ዋንጫ ኤፍ ኤ፡ ኣርባዕተ ናይ 

ኢኤፍኤል ካፕ ኣልዒላ። ይኹን እምበር እዛ 
ትማሊ ሰንበት ንሓለቓኣ ቪንሰት ኮምፓኒ ናብ 
ኣንደርለኽት ዘፋነወት ማንቸስተራዊት ክለብ፡ 
ኣብ ኤውሮጳዊ መድረኻት ጸብለል ክትብል 
ግን ኣይከኣለትን። ወዲ 33 ዓመት በልጁማዊ 
ተኸላኻሊ ቪንሰንት ኮምፓኒ ናብ ኣንደርለኽት 
እዩ ተሰጋጊሩ። 

+ ኣከፋፋሊ ክለብ ሪያል ማድሪድ ቶኒ 
ክሮስ ኣብ ሜዳ በርናቡ ንተወሰኽቲ ኣርባዕተ 
ዓመታት ዘጽንሖ ውዕል ከቲሙ። እዚ ወዲ 
29 ዓመት ጀርመናዊ ተጻዋታይ፡ በዚ ሓድሽ 
ክታሙ ክሳብ 30 ሰነ 2023 ማልያ ሪያል 
ማድሪድ ክወዲ እዩ። ኣብ 2014 ምስ ጀርመን 
ዋንጫ ዓለም ዘልዓለን ኣብቲ ዓመት ድማ 
ካብ ባየር ሙኒክ ናብ ሪያል ማድሪድ ዘቕንዐን 
ክሮስ፡ ኣብ ዝሓለፈ ሓሙሽተ ዓመታት 233 
ጸወታታት ምስታ እስጳኛዊት ክለብ ኣካዪዱ። 
11 ጽዋእ ድማ ኣልዒሉ። 

እንታይ ከ 
ይስማዕ ኣሎ?
+ ንማክሲ ኣለግሪ ዘፋነወት ጁቬንቱስ፡ 

ንኣሰልጣኒ ቸልሲ ማውሪዝዮ ሳሪ ተጣይቐሉ 
ምህላዋ ተገሊጹ። ኣብ ውድድር ፕሪመር 
ሊግ እንግሊዝ ብዘመዝገቦ ነጥቢ ነታ 
ለንደናዊት ክለብ ናብ ውድድር ሻምፕዮንስ 
ሊግ ዘብጽሐ ሳሪ፡ ሜዳ ስታንፎርድ ብሪጅ 
ከምዘይማእመኦ ይሕበር። ኣብ ግጥም 
ፍጻመ ዩሮፕያን ሊግ ምስ ኣርሰናል ንፍጻመ 
ዝበጽሐ ሳሪ፡ ክለቡ ኣታዊን ወጻኢን ብቕዓት 
ብምርኣያ ናይ ምስጓግ ተኽእሎኡ ዕዙዝ 
ከምዝነበረ መራኸቢ ብዙሃን ይሕብራ።

+ ሊቨርፑል፡ ብክለባት ኣርሰናልን ማን 
ዩናይትድን ንዝህደን ዘሎ ናይ ክንፊ 
ተጻዋታይ ክለብ ቦርን ማውዝ - ፍራሰር 
ንምዕዳግ ምውጣና ተሓቢሩ።

+ ኣሰልጣኒ ማን ሲቲ ፐፕ ጓርድዮላ፡ 
ኣብ ሜዳ ኢትሓድ ንተወሰኽቲ ሓሙሽተ 
ዓመታት ዘጽንሖ ውዕል ክግበረሉ 
ከምዝኽእል ተገሊጹ። እዚ ዓመታዊ 15 
ሚልዮን ፓውንድ መሃያ ዝቕበል ዘሎ 
ኣሰልጣኒ፡ ምስዚ ሓድሽ ውዕል መሃያኡ 
ናብ 20 ሚልዮን ክብርኽ ከምዝኽእል 
እውን ደይሊ መይል ኣፍሊጣ።

+ ብክለባት ሪያል ማድሪድ፡ ባርሴሎናን 
ማንቸስተር ሲቲን ዝህደን ዘሎ ኪልያን 
ምባፐ፡ ኣብ ክረምቲ ምስ ክለቡ ፒኤስጂ 
ክባተኽ ከምዝኽእል ኤክስፕረስ ዝተባህለት 
ጋዜጣ ገሊጻ። ብሉጽ ተጻዋታይ ሊግ 1 
ፈረንሳ ተባሂሉ ዝተሸለመ ምባፐ፡ ኣብ ፓሪስ 
ጽቡቕ ናይ ጸወታ ኵዕሶ እግሪ ግዜ የሕልፍ 
ምህላዉ እኳ ብተደጋጋሚ እንተሓበረ፡ 
ሓያለ መራኸቢ ብዙሃን ግና ናብ ማድሪድ 
ከቕንዕ ከምዝኽእል ይሕብራ።

+ ኣርሰናል፡ ንፈረንሳዊ ተጻዋታይ ክለብ 
ሴንት ኢተነ ዊልያን ሳሊባ ኣብ ራዳራ 
ምእታዋ ተሓቢሩ። እዚ ወዲ 18 ዓመት 
ኣባል ሃገራዊት ጋንታ ፈረንሳ ናይ ትሕቲ 
19 ዓመት ኮይኑ፡ ኣብ ማእከል ናይ 
መስመር ምክልኻል ድማ ይጻወት።

+ ክሳብ 2020 ኣብ ሜዳ ኢትሓድ 
ዘጽንሕ ውዕል ዘለዎ ተጻዋታይ ማን ሲቲ 
ኢካይ ጉንዶጋን፡ ንተወሰኽቲ ዓመታት 
ማልያ ናይታ ክለብ ንምውዳይ ሎሚ ምስ 
ሓለፍቱ ዝርርብ ከካይድ መደብ ምሓዙ 
ተሓቢሩ።

እምነት ኣማኑኤል - በይሉ
ል ገብረሚ

ካኤል

ዞባ ማእከል ኣስመራ
ኣብ መንጎ ኣቶ ዘርእሰናይ ታደሰ ሃብተስላሴን 

ተጸዋዕቲ ወ/ነፍ/የማነ ስዩም ብረ 1.ገነት ዘሪሁን 
2. ሚኪኤል የማነ ስዩም 3. ላቫን የማነ ስዩም 
4. ሄርሞን የማነ ስዩም 5. ሜድያን የማነ ስዩም 
6. ቤቲኤል የማነ ስዩም ንትካል ሚድያን ሆቴል 
ሓ/ዝ/ብ/ማ ዝምልከት ኣካያዲ ስራሕን ተቖጻጻርን 
ከምዘሎ ስለዝሓተተ፡ ተጸዋዕቲ ብኣካል ወይ 
ብሕጋዊ ወኪል፡ ን28/5/19 ኣብ 1ይ ቤ/ፍ 
5ይ መጋባእያ ቁ.39 መልሲ ሒዝኩም ቅረቡ። 
እንተዘይቀሪብኩም ግን ንስኹም ኣብ ዘይብሉ 
ክረአ ምዃኑ ነፍልጥ።

ኣስቴር ፍስሃጽዮን ኣርኣያ ምባል ተሪፉ፡ 
ፍትሓዊት ፍስሃጽዮን ኣርኣያ ተባሂሉ 
ይተኣረመለይ ስለዝበለት፣ ዝቃወም እንተሎ፡ 
ን6/6/19 ኣብ 1ይ ቤ/ፍ 8ይ መጋባእያ ቁ.52 
ይቕረብ።

ቢንያም እምባየ ረዳ ምባል ተሪፉ፡ ቢንያም 
ሃይለ እምባየ ከምኡ’ውን ስም ኣደይ ሂወት 
ገብሪሂወት ምባል ተሪፉ፡ ዘነቡ ሞላ ይመር 
ተባሂሉ ይተኣረመለይ ስለዝበለ፣ ዝቃወም እንተሎ፡ 
ን12/6/19 ኣብ 1ይ ቤ/ፍ 6ይ መጋባእያ ቁ.41 
ይቕረብ።

ወ/ሮ ሳምራዊት ብርሃነ የማነ ብወኪላ ፍረወይኒ 
ዑቕባሚካኤል ኣቢላ፡ ወለተነብያት ብርሃነ የማነ 
ምባል ተሪፉ፡ ሳምራዊት ብርሃነ የማነ ተባሂሉ 
ይተኣረመለይ ስለዝበላ፣ ዝቃወም እንተሎ፡ 
ን11/6/19 ኣብ 1ይ ቤ/ፍ 8ይ መጋባእያ ቁ.52 
ይቕረብ።

ናትናኤል የማነ ተስፋዝጊ ምባል ተሪፉ፡ ማቱሳላ 
የማነ ተስፋዝጊ ተባሂሉ ይተኣረመለይ ስለዝበለ፣ 
ዝቃወም እንተሎ፡ ን8/6/19 ኣብ 1ይ ቤ/ፍ 2ይ 
መጋባእያ ቁ.35 ይቕረብ።

ወ/ሮ ዮርዳኖስ ሃብቶም ተስፋጽዮን፡ ስም ኣደይ 
ተካ ሃይለ ምባል ተሪፉ፡ ተኽኣ ሃይለ ተባሂሉ 
ይተኣረመለይ ስለዝበለት፣ ዝቃወም እንተሎ፡ 
ን16/6/19 ኣብ 1ይ ቤ/ፍ 3ይ መጋባእያ 
ይቕረብ።

ከሳሲት ወ/ሮ ሲያና ሓለፎም ወልደሚካኤል፡ 
ተኸሳሲ ኤርምያስ ጸሃየ ማቲዎስ ናይ ኣቦነት ክሲ 
ቀሪቡልካ ስለዘሎ፡ ተኸሳሲ ን6/6/19 ኣብ 1ይ 
ቤ/ፍ 3ይ መጋባእያ ቅረብ። እንተዘይቀሪብካ ግን 
ንስኻ ኣብ ዘይብሉ ክረአ ምዃኑ ነፍልጥ።

ከሳሲት ወ/ሮ ድሃብ ተኪኤ፡ ተኸሰስቲ ወ/ሮ 
ሚዛን ገ/መስቀል +4፡ ኣቶ ስልጣን ገብረመስቀል 
ብኣድራሽኦም ክርከቡ ስለዘይተኻእለ፡ ተኸሰስቲ 
ተጸዊዖም ን5/6/19 ኣብ ላዕለዋይ ቤ/ፍ 1ይ 
መጋባእያ ቁ.28 ይቕረቡ። እንተዘይቀሪቦም 
ግን ጉዳይ ንሶም ኣብ ዘይብሉ ክረአ ምዃኑ 
ነፍልጥ።

ወ/ሮ ኣስመረት ሃብተማርያም ሃብተስላሴ፡ 
ስም ኣደይ ዑቕባ ገብረሚካኤል ምባል ተሪፉ፡ 
ዑቕባማርያም ባርያሚካኤል ተባሂሉ ይተኣረመለይ 
ስለዝበላ፣ ዝቃወም እንተሎ፡ ን11/6/19 ኣብ 1ይ 
ቤ/ፍ 2ይ መጋባእያ ቁ.35 ይቕረብ።

ወ/ሮ ሰምሃር ኣለም ኪሮስ፡ ስም ኣደይ 
ኣለም ወልደጋብር ጠዓመ ምባል ተሪፉ፡ ኣለም 
ወልደጋብር እምባየ ተባሂሉ ይተኣረመለይ 
ስለዝበላ፣ ዝቃወም እንተሎ፡ ን11/6/19 ኣብ 1ይ 
ቤ/ፍ 8ይ መጋባእያ ቁ.52 ይቕረብ።

ወ/ሮ ፍረወይኒ ጸጋይ ተኽለ ምባል ተሪፉ፡ 

ወይኒ ጸጋይ ተኽለ ተባሂሉ ይተኣረመለይ 
ስለዝበላ፣ ዝቃወም እንተሎ፡ ን6/6/19 ኣብ 1ይ 
ቤ/ፍ 2ይ መጋባእያ ቁ.35 ይቕረብ።

ተመስገን ተስፋሚካኤል ኣብርሃም ብወኪሉ 
ወ/ሮ ዮርሳሌም መንግስትኣብ ኣቢሉ፡ ተጸዋዒት 
ወ/ሮ ሰምሃር ዳዊት ናይ ሞግዚት ክሲ ቀሪቡልኪ 
ስለዘሎ ኣድራሻኣ ካብዚ ሃገር ወጻኢ ስለዝኾነ 
ትጸውዓለይ ስለዝበለ፣ ተጸዋዒት ብኣካል ወይ 
ብሕጋዊ ወኪል፡ ን12/6/19 ኣብ 1ይ ቤ/ፍ 7ይ 
መጋባእያ ቁ.44 ትቕረብ። እንተዘይቀሪባ ግን ንሳ 
ኣብ ዘይብሉ ውሳነ ክወሃብ ምዃኑ ነፍልጥ።

ጽገሬዳ ምሕረትኣብ ተኽለኣብ ምባል 
ተሪፉ፡ ጽገሬዳ ተኽለኣብ ምሕረትኣብ ተባሂሉ 
ይተኣረመለይ ስለዝበለት፣ ዝቃወም እንተሎ፡ 
ን13/6/19 ኣብ 1ይ ቤ/ፍ ቁ.32 ይቕረብ።

ኮማዊ ቤት ፍርዲ ገዛ ባንዳ
ኣብ መንጎ ከሳሲት ወ/ሮ በላይነሽ ገብረሚካኤልን 

ተኸሳሲት ወ/ሮ ከድጃ ስዒድን ዘሎ ናይ ለቓሕ 
ጉዳይ፡ ተኸሳሲት ኣድራሽኣ ስለዘይተፈልጠ፡ 
ን14/6/19 ኣብ ቤ/ፍ ትቕረብ። እንተዘይቀሪባ 
ግን ንሳ ኣብ ዘይብሉ ውሳነ ክውሃብ ምዃኑ 
ነፍልጥ።

ኮማዊ ቤት ፍርዲ ጎዳይፍ
ወ/ት ግደይ መሓሪ ሃብተ፡ ኣደይ ኣበራሽ 

ገብረመድህን ስለዝሞተት፡ ኣነ ምስ 1 ሓወይ 
ወረስቲ ምዃንና ይረጋገጸልና ስለዝበለት፣ ዝቃወም 
እንተሎ፡ ን7/6/19 ኣብ ቤ/ፍ ይቕረብ።

ወ/ሮ ኣመተ ሃብተሚካኤል፡ በዓል-ቤተይ ኣቶ 
ለኣከ ኣርኣያ ስለዝሞተ፡ ንዓይ ናይ መጻምዲ 
መሰለይ ይተሓለወለይ፡ 4 ደቅና ድማ ወረስቲ 
ምዃኖም ይረጋገጸሎም ስለዝበላ፣ ዝቃወም 
እንተሎ፡ ን10/6/19 ኣብ ቤ/ፍ ይቕረብ።

ወ/ት ሓናን በላይ ልብሱ፡ ኣቦና ኣቶ በላይ 
ልብሱ ስለዝሞተ፡ ኣነ ምስ 6 ኣሕዋተይ ወረስቲ 
ምዃንና ይረጋገጸልና ስለዝበለት፣ ዝቃወም 
እንተሎ፡ ን10/6/19 ኣብ ቤ/ፍ ይቕረብ።

ወ/ሮ ኣልጋነሽ ሃብተማርያም ገብረስላሴ፡ 
ወደይ ፊሊሞን ተስፋይ ኣስገዶም ስለዝተሰውአ፡ 
ኣነ ምስ ኣቡኡ ተስፋይ ኣስገዶም ወረስቲ 
ምዃንና ይረጋገጸልና ስለዝበላ፣ ዝቃወም እንተሎ፡ 
ን7/6/19 ኣብ ቤ/ፍ ይቕረብ።

ወ/ሮ ኣድሓነት ገብረሂወት መርእድ፡ በዓል-
ቤተይ ኣስመሮም ሃይለ መሃንዘል ስለዝሞተ፡ንዓይ 
ናይ መጻምዲ መሰለይ ይተሓለወለይ፡ 1 ወድና 
ድማ ወራሲ ምዃኑ ይረጋገጸሉ ስለዝበላ፣ ዝቃወም 
እንተሎ፡ ን10/6/19 ኣብ ቤ/ፍ ይቕረብ።

ኮማዊ ቤት ፍርዲ ቲራቮሎ

ወ/ሮ ለቱ ተስፋዝጊ ሕድሩ፡ ጓለይ ንጽህቲ 
ተኽላይ ወልደገብርኤል ስለዝሞተት፡ ኣነ ወራሲት 
ምዃነይ ይረጋገጸለይ ስለዝበላ፣ ዝቃወም እንተሎ፡ 
ን17/6/19 ኣብ ቤ/ፍ ይቕረብ።

ኮማዊ ቤት ፍርዲ ኣርባዕተ 
ኣስመራ

ኣቶ በየነ መንግስትኣብ፡ ኣደና ምልእተ ርእሶም 
ስለዝሞተት፡ ኣነ ምስ 6 ኣሕዋተይ ወረስቲ 
ምዃንና ይረጋገጸልና ስለዝበሉ፣ ዝቃወም 
እንተሎ፡ ን11/6/19 ኣብ ቤ/ፍ ይቕረብ።
ወ/ሮ ለተዝጊ ተስፋስላሴ፡ በዓል-ቤተይ ኣቶ 

ተኪኤ ዘወልዲ ዓጽሙ ስለዝሞተ፡ ንዓይ ናይ 
መጻምዲ መሰለይ ይተሓለወለይ፡ 7 ደቁ ድማ 
ወረስቲ ምዃኖም ይረጋገጸሎም ስለዝበላ፣ ዝቃወም 
እንተሎ፡ ን12/6/19 ኣብ ቤ/ፍ ይቕረብ።

ኣቶ ሙሉጌታ ተኽለዝጊ ዑቕባሚካኤል፡ 
ኣደይ ወ/ሮ ለተኺዳን ዑቕበ ስለዝሞተት፡ ኣነ 
ምስ 2 ኣሕዋተይ ወረስቲ ምዃንና ይረጋገጸልና 
ስለዝበሉ፣ ዝቃወም እንተሎ፡ ን17/6/19 ኣብ 
ቤ/ፍ ይቕረብ፡፡

ከሳሲ ኣቶ ኣሌክሳንደር ዘርአጋብር፡ ተኸሳሲ ኣቶ 
በረኸት ኣብርሃም ናይ ገዛ ምልቃቕ መጸዋዕታ 
ተላኢኽሎም ክርከቡ ስለዘይተኻእለ ኣድራሽኦም 
ውን ስለ ዘይተፈልጠ፡ ተኸሳሲ ን12/6/19 ኣብ 
ቤ/ፍ ይቕረቡ። እንተዘይቀሪቦም ግን ንሶም ኣብ 
ዘይብሉ ክረአ ምዃኑ ነፍልጥ።

  ኮማዊ ቤት ፍርዲ 
ማይተመናይ

ኣብ መንጎ ከሳሲት ወ/ሮ ሰላም ክፍላይ 
ወልደኪዳንን ተኸሳሲ ኣቶ በይሉል ሚኪኤል 
ዑቕባጽዮንን ዘሎ ክሲ ናይ ሰብኣይን 
ሰበይትን ኮይኑ፡ ተኸሳሲ ብኣድራሽኡ ክርከብ 
ስለዘይተኻእለ፣ ብኣካል ወይ ብሕጋዊ ወኪል፡ 
ን15/6/19 ኣብ ቤ/ፍ ይቕረብ። እንተዘይቀሪቡ 
ግን ንሱ ኣብ ዘይብሉ ጉዳዩ ክረአ ምዃኑ 
ነፍልጥ።

ኮማዊ ቤት ፍርዲ 
ዕዳጋ ሓሙስ

ኣብ መንጎ ከሳሲት ወ/ሮ ኢለን ተላ 
ተኽለሚካኤልን፡ ተኸሳሲ ኣቶ ገዳም ገብረክርስቶስ 
ገብረመስቀልን ዘሎ ናይ ሓዳር ክርክር፡ ተኸሳሲ 

ብኣካል ወይ ብወኪል፡ ን17/6/19 ኣብ ቤ/ፍ 
ቅረብ። እንተዘይቀሪብካ ግን ንስኻ ኣብ ዘይብሉ 
ክረአ ምዃኑ ነፍልጥ።

ኮማዊ ቤት ፍርዲ ጸሎት
ኣቶ መሓሪ ወልደስላሴ ወልዱ፡ ሓወይ 

ገብረብርሃን ወልደስላሴ ወልዱ ስለዝሞተ፡ ኣነ 
ምስ 3 መወቲ ኣሕዋተይን ተተካእቲ ደቆምን  
ወረስቲ ምዃንና ይረጋገጸልና ስለዝበሉ፣ ዝቃወም 
እንተሎ፡ ን18/6/19 ኣብ ቤ/ፍ ይቕረብ።

ኮማዊ ቤት ፍርዲ 
ሕምብርቲ

ወ/ሮ ምላሹ ኪዳነ ገብረኣምላኽ፡ በዓል-ቤተይ 
ሃብተ ቀሺ ምሕጹን ስለዝሞተ፡ ንዓይ ናይ 
መጻምዲ መሰለይ ይተሓለወለይ፡ 1 ወዱ ድማ 
ወራሲ ምዃኑ ይረጋገጸሉ ስለዝበላ፣ ዝቃወም 
እንተሎ፡ ን8/6/19 ኣብ ቤ/ፍ ይቕረብ።

ዞባ ዓንሰባ ከረን
ወ/ሮ ዘይነብ ሓጅመሓመድኖር ደሲት ምባል 

ተሪፉ፡ ዘይነብ ሓጅ መሓመድኑር ተባሂሉ 
ይተኣረመለይ ስለዝበላ፣ ዝቃወም እንተሎ፡ 
ን3/5/19 ኣብ ቤ/ፍ ይቕረብ።

ዞባ ደቡብ መንደፈራ
ተኸሳሲ ሓምድ ሱሌማን ሳልሕ፡ ከሳሲት 

በዓልቲ-ቤትካ  ዘምዘም መሓመድጻዕዳ ሳልሕ 
ክሲ ኣቕሪባትልካ፡ እንተኾነ ግን መጸዋዕታ 
ተሰዲዱካ ክትቀርብ ኣይከኣልካን፡ ስለዚ ተኸሳሲ 
ን13/6/19 ኣብ ቤ/ፍ ቅረብ። እንተዘይቀሪብካ 
ግን ንስኻ ኣብ ዘይብሉ ውሳነ ክውሃብ ምዃኑ 
ነፍልጥ።

ብርሃነ ምሕረትኣብ

Sabur Printing ServicesSabur Printing Services

ጎደና ቁ.ስልኪ 
110750

ዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ከባቢ ዩኒቨርሲቲ ጥቓ ባር ሊድያ21/5/2019

Sabur Printing Services

ሓበሬታ
መደባት በዓል ናጽነት 2019

ተ.ቁ. ዕለት መደብ ቦታ ሰዓት ተወሳኺ ሓበሬታ
1. 18-21/05/2019 ስነጥበባዊ ምርኢት ጉጅለታት ባህሊ ውሽጢ 

ሃገርን ወጻኢን ካራ-ኦኪ፡ One Man Band
ጎደና ሓርነት 07፡00 – 10፡00 ድ.ቀ.

2. 18-21/05/2019 ስነጥበባዊ ምርኢት ጉጅለታት ባህሊ ኤርትራ ሲነማ ሮማ 07፡30 – 9፡30 ድ.ቀ.

3. 18-21/05/2019 ስነጥበባዊ ምርኢት ጉጅለታት ባህሊ ኤርትራ ሲነማ ኣዝመራ 07፡30 – 9፡30 ድ.ቀ.

4. 18-21/05/2019 መደባት ቆልዑ ጎደና ሓርነት 06፡00 – 08፡00 ድ.ቀ.

5. 21/05/2019 ምርኢት ጉጅለ ባህሊ ጃፓን ሲነማ ሮማ 07፡00 – 09፡30 ድ.ቀ.

6. 22/05/2019 ምርኢት ካርኒቫል ኤርትራ (ካር-ኤራ) ጎደናታት 
ስማእታትን ሓርነትን 04፡00 – 06፡00 ድ.ቀ.

መበገሲ፡ ሓወልቲ-ሽዳ 
=>
መዛዘሚ፡ ባሕቲ 
መስከረም

7. 23/05/2019 ኮማዊ ዳሳት ኩለን ንኡሳን ዞባታት 
ኣስመራ

10፡00 ቅ.ቀ.
05፡00 ድ.ቀ.

8. 23/05/2019 ህዝባዊ ሳዕስዒት 5 መድረኻት ጎደና ሓርነት 07፡00 ድ.ቀ.
12፡00ድ.ቀ.

24/05/2019 
ወግዓዊ ጽምብል

ኢራን ብፕረዚደንት ኣመሪካ ዶናልድ ትራምፕ 
ንዝቐረበ መጠንቀቕታ ብምንጻግ፡ ብወገና ክገጥማ 
ንዝኽእል ስግኣታት ከምእትምክት ገሊጻ።
“ትራምፕ ታሪኽ ክውከስ ኣለዎ” ዝበለ ሚኒስተር 

ጉዳያት ወጻኢ ኢራን መሓመድ ጃቫድ ዛሪፍ፡ 
ኩሎም ወረርቲ ክሓልፉ ሃገሩ ግን ርእሳ ኣቕኒዓ 
ደው ከምዝበለት ገሊጹ።
ኣቐዲሙ ፕረዚደንት ትራምፕ፡ ኢራን ኣንጻር 

ኢራን ንመጠንቀቕታ ትራምፕ ትነጽግ
ሃገሩ ኲናት ምስእትገጥም “መጨረሽታኣ 
ክኸውን’ዩ” ብምባል ከምዘጠንቀቐ ይፍለጥ።
ኢራን ንረብሓታት ኣመሪካ ክተጥቅዕ ምስእትፍትን 

ምሉእ ብምሉእ ከምዘዕኑዋ ዘጠንቅቕ ዘሎ ትራምፕ፡ 
ኣብ ናይ ትዊተር መልእኽቱ “ድሕሪ ደጊም ኢራን 
ኣንጻር ኣመሪካ ኢዳ ወስ ክተብል የብላን” ኢሉ።
ፕረዚደንት ዶናልድ ትራምፕ ኣብ መልእኽቱ 

ዘነጸሮ ጉዳይ እኳ እንተዘየለ፡ ነዚ መጠንቀቕታ 
ዘመሓላልፍ ዘሎ፡ ዝሓለፈ ሰሙን ክልተ 
ናይ ስዑዲ ዓረብ ዝርከብአን ኣርባዕተ 
መራኽብ ኣብ ከባቢ ወደብ ሕቡራት 
ኢማራት ዓረብ ድሕሪ ምውቀዐን 
እዩ። 
ኢራን ኣብቲ መጥቃዕቲ ኢድ 

ከምዘይብላ’ኳ እንተገለጸት፡ ነቲ 
መጥቃዕቲ ንዘካየዱ ዕጡቓት ሑቲ 
ትሕግዝ’ያ ዝብል ክሲ’ዩ ዝቐርበላ 
ዘሎ። 
ኣመሪካ ናብ ኢራን ቀረባ ኣብ 

ዝዀነ ማያት ወሽመጥ፡ ተወሰኽቲ 
መራኽብ ውግእ ትልእኽ ምህላዋ 
ጸብጻባት የመልክቱ።

መንግስቲ ኤኳዶር፡ ኣብ ብሪጣንያ ኣብ ዝርከብ 
ኤምባሲ’ታ ሃገር ተዓቚቡ ዝነበረ መስራቲ 
መርበብ ዊኪሊክስ  - ጁልያን ኣሳንጅ ኣሕሊፉ 
ንፖሊስ ድሕሪ ምርካቡ፡ ሕጂ ድማ በቲ ውልቀ-
ሰብ ዝውነን ዝነበረ ውልቃዊ ኮምፒተርን ሰነዳትን 
ናብ ኣመሪካ ክልእኽ ከምዝጀመረ ተሓቢሩ።
ብመሰረት ሓበሬታ ቢቢሲ፡ ኣብ ኤምባሲ 

ኤኳዶር ዝጸንሐ ሕጋዊ ሰነዳት፡ ናይ ሕክምና 
ወረቓቕቲ፡ ኤለክትሮኒካዊ ኣቚሑ ዘጠቓልል 
ንብረት ጁልያን ኣሳንጅ ድሮ ናብ ዋሺንግተን 
ተላኢኹ ኣሎ። 
ጠበቓ ጁልያን ኣሳንጅ ንጋዜጠኛታት ኣብ 

ዝሃቦ ሓበሬታ፡ “ኣብ ልዕሊ ዕቚባ ዝሓተተ ሰብ 
ተፈጺሙ ዘይፈልጥ ተግባራት’ዩ” ብምባል 
ንውሳነ መንግስቲ ኤኳዶር ኰኒኑ። እቲ ተግባራት 
ንመሰረታዊ መሰል ዕቚባን ንቡር ኣካዪዳን ዝጠሓሰ 
ከምዝዀነ ድማ ኣረዲኡ።

መስራቲ መርበብ ሓበሬታ ጁልያን ኣሳንጅ፡ ኣብ 
2010 ወተሃደራውን ዲፕሎማስያውን ምስጢራት 
ዝሓዘ ሰነዳት ኣመሪካ ድሕሪ ምቅልዑ፡ እታ ሃገር 
ብጽኑዕ ትደልዮ ምህላዋ ይግለጽ። 
ዝሓለፈ ሚያዝያ ካብቲ ንሸውዓተ ዓመታት 

ዝተዓቘበሉ ኤምባሲ ናብ ቤት ማእሰርቲ ብሪጣንያ 
ዝተወስደ ወዲ 47 ዓመት ጁልያን ኣሳንጅ፡ ኣብ 
ብሪጣንያ ንሓደ ዓመት ክእሰር’ዩ ተፈሪዱ ዘሎ። 
ብድሕሪኡ ግን ኣብ ሽወደን ክሲ ጾታዊ ዓመጽ 
ተመስሪቱሉ ብምህላዉ፡ ኣብ ትሕቲ ጽኑዕ ሓለዋ 
ናብታ ሃገር ክለኣኽ ከምዝኽእል’ዩ ዝንገር። 
ሽወደን ድማ ምስ ኣመሪካ ብዘለዋ ሓባራዊ 
ስምምዕ፡ ኣሕሊፋ ናብታ ሃገር ክተረክቦ ግምት 
ከምዘሎ ጸብጻባት ይገልጹ። 
ሓያሎ ተጣበቕቲ መሰላት፡ ጁልያን ኣሳንጅ 

‘ክዉን ነገር’ዩ ዘቃለዐ’ ብምባል ክፍታሕ ይጽውዑ 
ኣለዉ።

ኤምባሲ ኤኳዶር ንብረት ጁልያን ኣሳንጅ 
ንኣመሪካ ይልእኽ

 ተረኛ ፋርማሲ
ፋርማሲ ኤደን

ኣብ ኢንዶነዥያ ዕጸ-ፋርስ 
ከሰጋገር ተታሒዙ ዝተባህለ ሓደ 
ፈረንሳዊ ጉዳዩ ኣብ ቤት ፍርዲ 
ጃካርታ ክጻረይ ድሕሪ ምጽንሑ 
ብሞት ክቕጻዕ ተፈሪዱ።
እቲ ፈሊክስ ዶርፊን ዝተባህለ 

ወዲ 35 ዓመት ፈረንሳዊ ኣስታት 
ክልተ ኪሎግራም ዝኽብደቱ 
‘ማሪዋና’ ዝዓይነቱ ውጉዝ ዕጸ-
ፋርስ ብሕቡእ ካብ ፈረንሳ 
ናብ ኢንዶነዥያ ከእትዎ ኣብ 
ዝፈተነሉ እዋን ብኣባላት ጸጥታ 
ከምእተታሕዘ’ዩ ፖሊስ ዝሕብር።
እቲ ዝሓለፈ መስከረም ኣብ ከተማ ላምቡክ 

- ኢንዶነዥያ ዝተታሕዘ ፈረንሳዊ ንገዛእ ርእሱ 
ተጠቃሚ ዕጸ-ፋርስ ከምዘይኰነን ንገንዘባዊ መኽሰባት 
ክብል ጥራይ ናብታ ሃገር ከእትዎ ከምዝፈተነን 
ኣኽበርቲ ሕጊ ኢንዶነዥያ ገሊጾም።
ክሱስ ዝተዋህቦ ፍርዲ ሞት ፍትሓዊ ከምዘይኰነን 

ኢንዶነዥያ - ብምስግጋር ዕጸ-ፋርስ ዝተኸሰሰ 
ፈረንሳዊ ንሞት ተፈሪዱ

‘ይግባይ’ ከምዝሓትትን ጠበቓኡ ንጋዜጠኛታት 
ሓቢሩ።
ሓያሎ ሃገራት ኤስያ፡ ኣብ ልዕሊ ኣሰጋገርቲ ዕጸ-

ፋርስ ናይ ሞት ፍርዲ ከምዝብይና ዝፍለጥ ኰይኑ፡ 
ኢንዶነዥያ ኣብ 2015 ምስቲ ገበናት ብዝተኣሳሰር 
ሓያሎ ወጻእተኛታት ብሞት ከምዝቐጽዐት ጸብጻባት 
ይሕብሩ።


